Azərbaycan Respublikasının Qanunu

“Bədən tərbiyəsi və idman haqqında”

(LAYİHƏ)

Bu Qanun bədən tərbiyəsi və idman sahəsində Qanunvericilik prinsiplərini və dövlət siyasətini müəyyən edir, onların icrası üçün baza yaradır, bədən tərbiyəsi və idman sahəsindəki fəaliyyətin ümumi, hüquqi, təşkilati və sosial-iqtisadi əsaslarını qurur, bu sahədəki ictimai münasibətləri tənzimləyir, bədən tərbiyəsi və idmanla hər kəsin məşğul olmaq hüququna təminat verir.

I FƏSİL. ÜMUMİ MÜDDƏALAR

Maddə 1. Qanunun məqsəd və vəzifələri

1. Bu qanunun məqsədi – insanın hərtərəfli fiziki və mənəvi inkişafı, sağlamlığının möhkəmləndirilməsi və xəstəliklərin müalicəsi, zərərli vərdişlərin qarşısının alınması, fəal uzunömürlülüyü, asudə vaxtının səmərəli təşkili, müasir həyat şəraitinə adaptasiyası, mütəmadi bədən tərbiyəsi və idmanla məşğul olmağa tələbatının formalaşdırılması, gənclərin fiziki və mənəvi cəhətdən Vətənin müdafiəsinə hazır olmaları, bədən tərbiyəsi və idmanın imkanlarından effektiv istifadə olunması üçün hüquqi baza yaradılmasından ibarətdir.

2. Bu Qanunun vəzifələri aşağıdakılardır:

- vətəndaşların bədən tərbiyəsi və idmanla məşğul olmağa bərabər hüquqlarının təmin edilməsi və müdafiəsi;

- bədən tərbiyəsi və idmanın inkişafı, əhalinin fiziki tərbiyəsi, idman növləri üzrə ehtiyat qüvvənin və beynəlxalq yarışlarda uğurla çıxış edə biləcək milli yığma komandaların hazırlanması üçün hüquqi təminatlar və lazımi şərait yaradılması;

- bədən tərbiyəsi və idman sahəsindəki fiziki və hüquqi şəxslərin hüquq, səlahiyyət və məsuliyyətlərinin müəyyən edilməsi, eləcə də onların bu sahədə yaranan münasibətlərinin tənzimlənməsi;

- bədən tərbiyəsi və idman sahəsində dövlət orqanları və yerli özünüidarəetmə orqanları arasında, eləcə də müvafiq icra hakimiyyəti orqanları ilə ictimai birliklər arasında səlahiyyətlərin bölüşdürülməsi.

Maddə 2. Bədən tərbiyəsi və idman haqqında Azərbaycan Respublikasının qanunvericiliyi

1. Bədən tərbiyəsi və idman haqqında Azərbaycan Respublikasının qanunvericiliyi Azərbaycan Respublikasının Konstitutsiyasına əsaslanır və bu Qanundan, eləcə də dövlətin digər qanunlarından, hüquqi-normativ aktlarından və beynəlxalq müqavilələrindən ibarətdir.

2. Bədən tərbiyəsi və idman sahəsindəki normaları müəyyənləşdirən və münasibətləri tənzimləyən Azərbaycan Respublikasının digər qanunları və hüquqi-normativ aktları bu qanuna zidd ola bilməzlər.

3. Bədən tərbiyəsi və idman sahəsində fəaliyyət məsələləri üzrə qəbul olunan bələdiyyə hüquqi aktları bu Qanuna zidd ola bilməz.

Maddə 3. Bədən tərbiyəsi və idman haqqında qanunvericiliyin əsas prinsipləri 

Bədən tərbiyəsi və idman haqqında qanunvericilik aşağıdakı prinsiplərə əsaslanır:

1. Şəxsin fiziki, əxlaqi və intellektual keyfiyyətlərinin inkişafı üçün vacib sayılan bədən tərbiyəsi və idmanla əhalinin bütün təbəqələrindən və yaş qruplarından olan hər bir kəsin sərbəst məşğul ola bilmək hüququnun təmini;

2. Azərbaycan Respublikasının bütün ərazisində bədən tərbiyəsi və idman sahəsində hüquqi-normativ bazanın vahidliyi;

3. Vətəndaşların bədən tərbiyəsi və idman sahəsindəki hüquqlarının dövlət təminatı;

4. Bədən tərbiyəsi və idman sahəsində ayrı-seçgiliyin və zorakılığın qadağan edilməsi; 

5. Bədən tərbiyəsi və idmanla məşğul olanların, eləcə də bədən tərbiyəsi-sağlamlıq və idman tədbirləri və yarışlarının iştirakçıları və tamaşaçılarının həyat və sağlamlıqlarının təhlükəsizliyinin təmin edilməsi;

6. Azərbaycan Respublikasının bədən tərbiyəsi və idman sahəsindəki beynəlxalq müqavilələrinə riayət olunması;

7. Sağlamlıq (əqli) imkanları məhdud olan insanların və əlillərin bədən tərbiyəsi və idmanla məşğul olmalarına, əhalinin bu və digər bu kimi qrupları arasında bədən tərbiyəsi və idmanın inkişafına kömək və təsir göstərilməsi;

8. Ölkə ərazisində əhalinin maraq göstərdiyi idman növlərinin, xüsusən milli və olimpiya oyunlarının proqramlarına  daxil edilmiş idman növlərinin inkişafına təsir və kömək göstərilməsi;

9. Müvafiq icra hakimiyyəti orqanı və yerli idarəetmə orqanlarının bədən tərbiyəsi və idman yönümlü təşkilatlar, federasiyalar, assosiasiya və birliklərlə qarşılıqlı fəaliyyəti;

10.
Azərbaycan Respublikasının bədən tərbiyəsi və idmanın inkişafı üzrə Milli Strategiyanın və dövlət proqramlarının həyata keçirilməsi.

Maddə 4. Bədən tərbiyəsi və idman sahəsində dövlət siyasəti, onun istiqamət və prinsipləri

Bədən tərbiyəsi və idman sahəsində
dövlət siyasəti ölkədə bədən tərbiyəsi və idmanın kütləvi inkişafına, vətəndaşların həyat səviyyəsinin yaxşılaşdırılmasına, sağlam həyat tərzinin formalaşdırılmasına, müasir həyat şəraitinə adaptasiyaya qadir inkişaf etməkdə olan gənc nəslin fiziki və mənəvi tərbiyəsinə, idman ehtiyat qüvvəsinin, beynəlxalq yarışlarda uğurla çıxış edə biləcək yüksək səviyyəli idmançıların və milli yığma komandaların hazırlanmasına yönəldilmişdir.

1. Bədən tərbiyəsi və idman sahəsində dövlət siyasətinin əsas istiqamətləri:

- bədən tərbiyəsi və idmanın hüquqi bazasının yaradılması və təkmilləşdirilməsi;

- bədən tərbiyəsi və idmanın inkişafının təmin edilməsi üçün zəruri infrastrukturun və maddi-texniki bazanın yaradılması və inkişafı; 

- bədən tərbiyəsi və idman hərəkatının idarə edilməsi sisteminin və strukturunun yaradılması və təkmilləşdirilməsi;

- idman ehtiyat qüvvəsinin və yüksək dərəcəli idmançıların hazırlanması məsələləri ilə məşğul olan idman yönümlü təşkilatların, idman klublarının və uşaq-gənclər idman müəssisələləri sisteminin yaradılması və inkişafı; 

-  bədən tərbiyəsi və idman sənayesinin yaradılması və inkişaf etdirilməsi 

- tabeçiliyindən və mülkiyyət formasından asılı olmayaraq ölkə ərazisində fəaliyyət göstərən bütün bədən tərbiyəsi və idman təşkilatları üçün bərabər imkanların yaradılması;

- bədən tərbiyəsi və idmanın inkişafı üzrə Milli Strategiya və dövlət proqramlarının həyata keçirilməsinin təmin edilməsi;

- bədən tərbiyəsi və idmanın inkişafının maliyyə təminatının həll edilməsi;

- bədən tərbiyəsi və idman sahəsində dövlət siyasətinin davamlı olaraq təkmilləşdirilməsi və gələcək istiqamətlərinin müəyyənləşdirilməsi;

2. Bədən tərbiyəsi və idman sahəsində dövlət siyasəti aşağıdakı prinsiplərə əsaslanır:

- vətəndaşların bədən tərbiyəsi və idmanla məşğul olmaq hüququnun həyata keçirilməsinin təmini və bu hüququn həyata keçirilməsi üçün lazımi şəraitin yaradılmasında dövlət hakimiyyəti orqanlarının, həmçinin də vəzifəli şəxslərin məsuliyyətliliyi;

- dövlətin bütün ərazisində bədən tərbiyəsi və idman üçün hüquqi bazanın vahidliyi; 

- bütün vətəndaşlar üçün bədən tərbiyəsi və idmanla məşğul olmaq hüququnun və imkanlarının təminatı; 

- təlim-məşq, bədən tərbiyəsi-sağlamlıq tədbirləri və idman yarışlarının təşkilinin və keçirilməsinin təhlükəsizliyi; 

- bədən tərbiyəsi və idman  sahəsində beynəlxalq öhdəliklərə dövlət tərəfindən hörmət göstərilməsi və riayət edilməsi;

- əhalinin sosial cəhətdən aşağı təbəqələrində (çoxuşaqlı ailələrdən olan uşaqlar, valideyn himayəsindən məhrum olmuş uşaqlar, sağlamlıq imkanları məhdud olan şəxslər, əlillər) bədən tərbiyəsi və idmanın inkişafının prioritetliyi; 

- bədən tərbiyəsi və idman sahəsində dövlət və yerli icra hakimiyyəti orqanlarının, bədən tərbiyəsi və idman yönümlü ictimai və digər tipli təşkilatlarla qarşılıqlı fəaliyyəti; 

- vətəndaşların həyat fəaliyyətinin bütün mərhələlərində müxtəlif yaş qruplarının fiziki tərbiyəsinin arasıkəsilməzliyi və varisliyi;

- bədən tərbiyəsi və idmanın təşkilində dövlət, ictimai və xüsusi mülkiyyət formalarının tanınması;

-  bədən tərbiyəsi və idmanla məşğul olmanın könüllülüyü.

3. Bədən tərbiyəsi və idman sahəsində dövlət siyasətinin istiqamət və prinsiplərinin dəyişməsi yalnız bu Qanuna müvafiq əlavə və dəyişikliklər edilməsi yolu ilə həyata keçirilə bilər.

4. Azərbaycan Respublikasının bədən tərbiyəsi və idman sahəsində dövlət siyasətinin formalaşdırılması, təkmilləşdirilməsi, gələcək istiqamətlərinin müəyyənləşdirilməsi, bədən tərbiyəsi və idmanın inkişafı üzrə Milli Strategiyanın və dövlət proqramlarının icrasının təmin edilməsinə rəhbərlik və nəzarət bu sahə üzrə müəyyən edilmiş müvafiq dövlət icra hakimiyyəti orqanı tərəfindən həyata keçirilir.

Maddə 5. Bədən tərbiyəsi və idmanın inkişafına dövlət dəstəyi

Dövlət ölkədə bədən tərbiyəsi, idman və Olimpiya Hərəkatını dəstəkləyir, bədən tərbiyəsi və idmanın inkişafında aşağıdakıları təmin edir:

- ölkədə bədən tərbiyəsi və idman hərəkatını bütövlükdə maliyyələşdirir. Bu məqsədlə dövlət büdcəsində xüsusi maddə ilə (bədən tərbiyəsi və idman) hər il üçün maliyyə vəsaiti müəyyənləşdirilir və təsdiq edilir;

- dövlət büdcəsindən ayrılan vəsait hesabına bədən tərbiyəsi və idman üzrə müvafiq İcra hakimiyyəti tərəfindən keçirilən müxtəlif miqyaslı kütləvi bədən tərbiyəsi-sağlamlıq və idman tədbirləri (o cümlədən beynəlxalq miqyaslı tədbirlər və yarışlar), milli yığma komandaların beynəlxalq yarışlara, Olimpiya, Paralimpiya oyunlarına hazırlığı və iştirakı müəyyənləşdirilir;   

- milli yığma komandaların təlim-məşq prosesinin keçirildiyi idman bazaları və qurğularının (mülkiyyət mənsubiyyətindən asılı olmayaraq) saxlanılması, təchizatı və inkişafının təmin edilməsi;

- idman yönümlü təşkilatların, o cümlədən bütün  uşaq-gənclər idman məktəblərinin, yaşayış yerləri üzrə mənzil istismar müəssisələri (mülkiyyət formasından asılı olmayaraq) nəzdində məhəlli uşaq-idman klublarının, uşaq-idman şəhərciklərinin, idman-sağlamlıq düşərgələrinin, bədən tərbiyəsi-tibbi dispanserlərin, idman qurğuları və bazalarının əhalinin demoqrafik inkişafına uyğun sayda artırılması və maddi-texniki bazalarının möhkəmləndirilməsi;

- bədən tərbiyəsi və idmanın, xüsusən peşəkar idmanın inkişafı sahəsində elmi-kompleks tədqiqatların daha geniş və effektiv formada aparılması üçün tələb olunan həcmdə maliyyə vəsaiti ayrılması və digər şəraitlər yaradılması;

- bədən tərbiyəsi və idmanın inkişafı üzrə Mili Strategiyanın və dövlət proqramlarının icrasında iştirak edən idarə mənsubiyyətindən asılı olmayaraq bütün bədən tərbiyəsi və idman təşkilatlarına dövlət büdcəsindən məqsədli maliyyə vəsaiti ayrılması;

- yüksək səviyyəli idmançıların və ehtiyat qüvvəsinin hazırlanması problemləri ilə bağlı kompleks elmi tədqiqatlar aparılmasına maliyyə vəsaiti ayrılması; 

- bədən tərbiyəsi və idman mütəxəssislərinin təsnifatının artırılması və  onların peşə hazırlığı şəraitlərinin yaxşılaşdırılması məqsədilə bu sahə üzrə ali və orta ixtisas təhsil müəssisələrinin sayının artırılması; 

- beynəlxalq yarışlarda yüksək nəticələr göstərən idmançılar hazırlayan idman təşkilatlarının fəaliyyətinin stimullaşdırılması; 

- bədən tərbiyəsi və idman sahəsində sponsorluq, mesenatlıq və       xeyriyyəçilik fəaliyyətlərinin mükafatlandırılması;

- beynəlxalq yarışlarda, xüsusən Olimpiya və Paralimpiya Oyunlarında yüksək nəticələr göstərmiş, nailiyyətlər qazanmış idmançılar və onların məşqçiləri (o cümlədən ilk məşqçiləri) üçün qanunvericiliklə müəyyən edilmiş qaydalara uyğun olaraq xüsusi  təqaüdlərin təyin edilməsi.

Ölkədə bədən tərbiyəsi və idmanın inkişafı üzrə Milli Strategiya və dövlət proqramlarının icrasının maliyyələşdirilməsi xərcləri Azərbaycan Respublikasının Dövlət büdcəsi haqqında Qanuna uyğun olaraq müəyyənləşdirilir.

Maddə 6. Bədən tərbiyəsi və idman sahəsində dövlətin səlahiyyətləri

1. Bədən tərbiyəsi və idman sahəsində dövlətin səlahiyyətlərinə aiddir:

1) bədən tərbiyəsi və idman sahəsində dövlət siyasətinin hazırlanması və həyata keçirilməsi, bədən tərbiyəsi və idmanın inkişafı üzrə Milli Strategiya və dövlət proqramlarının qəbulu və icrası;

2) dövlətin sosial və iqtisadi inkişafının dövlət proqnozlarına və müvafiq illər üçün dövlət büdcəsinə  bədən tərbiyəsi və idman sahəsində təkliflərin hazırlanması;

3) ölkədə bədən tərbiyəsi və idmanın inkişafı məsələlərini tənzimləyən normativ hüquqi aktların layihələrinin işlənib hazırlanması və həyata keçirilməsi;

4) təhsil sahəsində müvafiq icra hakimiyyəti orqanı və səhiyyə sahəsində müvafiq icra hakimiyyəti orqanı ilə birlikdə təhsil müəssisələrində tədris prosesində  təhsil alanlar tərəfindən yerinə yetirilməsi məcburi sayılan fiziki hazırlığın normativ tələblərinin hazırlanması, təsdiqi və tətbiqi;

5) respublika vahid idman təsnifatının, idman rütbələri və dərəcələrinin əsasnamələrinin işlənib hazırlanması və təsdiq edilməsi;

6) respublika və beynəlxalq səviyyəli kütləvi bədən tərbiyəsi, sağlamlıq və idman tədbirlərinin hər il üçün vahid təqvim planının, idman tədbirlərinin keçirilməsi qaydaları və onların keçirilməsi xərcləri normalarının işlənib hazırlanması, qəbulu və icrası, həmçinin təqvim planında qeyd edilən tədbirlərin maliyyələşdirilməsinin həyata keçirilməsi;

7) bədən tərbiyəsi və idman sahəsində fəxri adların, pul mükafatlarının və digər dövlət mükafatlarinin  təsis edilməsi;

8) idman qurğularının istifadə və istismar norma və qaydalarının işlənib hazırlanması;

9) milli yığma komandaların Olimpiya oyunlarına və digər beynəlxalq idman yarışlarına hazırlığı və  iştirakını təmin etmək;

10) ölkə ərazisində Olimpiya oyunlarının, dünya və Avropa çempionatları, kubok və digər beynəlxalq idman yarışlarının müvafiq beynəlxalq idman təşkilatları tərəfindən müəyyən olunmuş tələblərə riayət olunmaqla təşkili və keçirilməsini təmin etmək;

11) sağlamlıq imkanları məhdud olan şəxslər və əlillər üçün respublika və beynəlxalq idman yarışlarının, o cümlədən Paralimpiya, Xüsusi Olimpiya oyunlarının təşkili və bu yarışlara ölkə idmançılarının hazırlığını təmin etmək;

12) bədən tərbiyəsi və idman vasitəsi ilə əhali arasında hüquq pozuntuları, narkomaniya, tütündən istifadə, alkoqolizmin profilaktikası üzrə tədbirlər sisteminin işlənib hazırlanması və icrasına nəzarətin təşkili;

13) ölkədə təbliğ olunan yeni idman növləri və ya fənlərinin tanınması qaydalarının işlənib hazırlanması;

14) respublika idman federasiyalarının və idman növlərinin dövlət reyestrinin işlənib hazırlanması, təsdiq edilməsi və aparılması;

15) müxtəlif idman növləri üzrə respublika idman federasiyalarının (ittifaqların, assosiasiyaların) akkreditasiyası (tanınması), ölkə ərazisində fəaliyyətinə razılıq verilməsi və kömək göstərilməsi;

16) milli yığma komandaların idmançılarının və məşqçilərinin, bədən tərbiyəsi-idman təşkilatları işçilərinin fəaliyyətinin dəstəklənməsi üzrə dövlət tədbirləri sisteminin işlənib hazırlanması;

17) milli idman növlərinin inkişafının dəstəklənməsi üçün tədbirlərin həyata keçirilməsi;

18) bədən tərbiyəsi və idman sahəsində mütəxəssislərin hazırlanmasını təmin edən dövlət təhsil standartlarının hazırlanması;
19) bədən tərbiyəsi və idman sahəsində elmi tədqiqatların təşkili;

20) idman avadanlığı və ləvazimatları haqqında texniki reqlamentlərin işlənib hazırlanması;

21) ehtiyat qüvvənin seçimi və hazırlığının vahid sisteminin yaradılması, idman məktəblərinin və olimpiya hazırlığı mərkəzlərinin fəaliyyətinin əlaqələndirilməsi;

22) idman növləri üzrə respublika federasiyalarının təqdimatına əsasən milli yığma komandaların (yeniyetmələr, gənclər və böyüklər) heyətlərinin (o cümlədən məşqçilər heyətinin) beynəlxalq yarışlara, Olimpiya, Paralimpiya oyunlarına hazırlıq planlarının təsdiqi, yarışlara hazırlığının və iştirakının müəyyənləşdirilməsi; 

23) milli yığma komandaların elmi-metodoloji, tibbi-bioloji, tibbi və antidopinq təchizatı, həmçinin idman növləri üzrə kompleks elmi qrupların formalaşdırılması və onların fəaliyyəti üzərində nəzarətin həyata keçirilməsi;

24) milli yığma komandaların maddi-texniki təminatı;

25) idman qurğuları və bazalarında bədən tərbiyəsi-idman və idman-tamaşa tədbirlərinin keçirilməsi zamanı təhlükəsizliyin və ictimai asayişin təmin edilməsi;

26) bədən tərbiyəsi və idmanın inkişafı üzrə Milli Strategiya və dövlət proqramlarının həyata keçirilməsində iştirak edən müvafiq bədən tərbiyəsi və idman yönümlü, o cümlədən digər təşkilat və qurumlarla müqavilələrin bağlanması, fəaliyyətin təşkili və maliyyələşdirilməsi;

27) idmanda dopinqdən istifadə olunması ilə mübarizə məqsədilə tədbirlərin təşkili və icrası. Bu sahədə maraqlı təşkilatların fəaliyyətlərinin əlaqələndirilməsi;

28) bədən tərbiyəsi və idman sahəsində beynəlxalq əməkdaşlıq üzrə dövlətin müqavilələrinin hazırlanması, bağlanması və müqavilə öhdəliklərinin yerinə yetirilməsinin təmin edilməsi;

29) beynəlxalq idman əməkdaşlığı sahəsində yarışlarda və digər tədbirlərdə iştirak etmək üçün xarici dövlətlərin nümayəndə heyətlərini ölkədə qəbul etmək, eləcə də respublika nümayəndə heyətlərinin xarici dövlətlərdə bu kimi tədbirlərdə iştirakını təmin etmək;

30) hər ilin yekunlarına görə dövlət statistik hesabat formalarına uyğun idarə mənsubiyyətindən, tabeçiliyindən və mülkiyyət formasından asılı olmayaraq ölkə ərazisində fəaliyyət göstərən bütün bədən tərbiyəsi və idman təşkilatlarından hesabatların toplanması, təhlili və monitorinqinin həyata keçirilməsi; 

31) bədən tərbiyəsi və idmanın, sağlam həyat tərzinin təbliğinin həyata keçirilməsi;

32) bədən tərbiyəsi və idman sahəsində informasiya təminatının vahid dövlət sisteminin işlənib hazırlanması;

33) bədən tərbiyəsi və idman sahəsinin elmi-metodoloji təminatı, bu sahə üzrə  elmi, tədris və elmi-populyar ədəbiyyatın nəşrinin təşkili;

34) idman qurğularının tikintisinin təşkili, fəaliyyət göstərən idman qurğularının bərpası və işlək vəziyyətdə saxlanılması;

35) idman qurğuları və bazalarından, olimpiya hazırlığı mərkəzlərindən istifadə norma və qaydalarının işlənib-hazırlanması;

36) hərbi qulluqçuların və xüsusi xidmət keçən şəxslərin hərbi-tətbiqi və xidməti-tətbiqi idman növləri üzrə hazırlığının təşkili;

37) bütün növ idman məktəbləri və olimpiya ehtiyatı məktəbləri üçün müxtəlif idman növləri üzrə tədris proqramlarının işlənib hazırlanması və təsdiqi;

38) əhalinin müxtəlif kateqoriya və qrupları üçün bədən tərbiyəsi və idmanla məşğul olma proqramlarının və nümunəvi tədris planlarının işlənib hazırlanması və təsdiqi;

39) əhalinin fiziki hazırlığı və inkişafının hər il üçün ümumrespublika monitorinqinin təşkili;

40) bədən tərbiyəsi və idman sahəsində idarəetmənin və sahələrarası əlaqələndirmənin həyata keçirilməsi;

41) bədən tərbiyəsi və idman sahəsində ayrı-ayrı səlahiyyətlərin müəyyən edilmiş qaydada müvafiq dövlət, yerli (şəhər və rayon) icra hakimiyyəti orqanlarına ötürülməsi;

42) kütləvi idmanın, yüksək nailiyyətli idmanın və peşəkar idmanın inkişafının dəstəklənməsi;

43) Bu Qanunla müəyyən edilmiş digər səlahiyyətlərin, o cümlədən bədən tərbiyəsi və idman sahəsində digər hüquqi normativ aktların, qərar və sərəncamların icrasına nəzarətin həyata keçirilməsi.

Maddə 7. Bədən tərbiyəsi və idman sahəsində yerli (şəhər və rayon) icra hakimiyyəti orqanlarının səlahiyyətləri

1. Bədən tərbiyəsi və idman sahəsində yerli (şəhər və rayon) icra hakimiyyəti orqanlarının səlahiyyətlərinə aşağıdakılar aiddir:

1) regionlarda, şəhər və rayonlarda bədən tərbiyəsi və idmanın inkişafının əsas vəzifə və istiqamətlərinin müəyyən edilməsi, bədən tərbiyəsi və idmanın inkişafı üzrə yerli dövlət proqramları və bələdiyyə proqramlarının qəbulu və icrası;

2) bədən tərbiyəsi və idmanın inkişafı üzrə Milli Strategiya və dövlət proqramlarının müvafiq regionlarda, şəhər və rayonlarda icrasının təmin edilməsi;

3) bədən tərbiyəsi və idman sahəsində yerli (şəhər və rayonlar) mükafatların və digər həvəsləndirmə formalarının təsis edilməsi;

4) yerli (şəhər və rayonlar) bədən tərbiyə-sağlamlıq tədbirlərinin və idman yarışlarının təşkili və keçirilməsi. Bunlara aiddir:

a) yerli (şəhər və rayonlar) bədən tərbiyəsi-sağlamlıq və idman tədbirlərinin, bələdiyyələrarası bədən tərbiyəsi-sağlamlıq və idman tədbirlərinin keçirilməsi qaydalarının müəyyən edilməsi;

b) bədən tərbiyəsi-sağlamlıq tədbirlərinin və idman yarışlarının yerli (şəhər və rayonlar) və bələdiyyə orqanları üzrə illik təqvim planının təsdiqi və icrası;

c) bədən tərbiyəsi tədbirlərinin və idman yarışlarının keçirilməsi zamanı ictimai asayişin və ictimai təhlükəsizliyin təmin edilməsi;

ç) yerli (şəhər və rayonlar) və bələdiyyələrarası bədən tərbiyəsi-sağlamlıq yarışlarının və idman tədbirlərinin informasiya-təbliğat dəstəyi;

5) Regionların, şəhər və rayonların yığma  komandalarının formalaşdırılması və təchizatı qaydasının müəyyən edilməsi. Bunlara aiddir:

a) komandaların heyətlərinin komplektləşdirilməsi və təsdiqi;

b) komanda üzvlərinin idman geyimi və avadanlığı ilə təchizi; 

c) komandaların respublika və beynəlxalq yarışlarda iştirakının təmini və bu yarışlara hazırlıqlarının təşkili;

6) milli idman növlərinin inkişafının təşkili, o cümlədən milli idman növləri üzrə idman tədbirlərinin keçirilməsi;

7) respublika vahid idman təsnifatına uyğun olaraq, nailiyyətlərinə müvafiq  idmançılara idman dərəcələri və idman hakimlərinə müvafiq kateqoriyaların verilməsi;

8) sağlamlıq imkanları məhdud olan şəxslər və əlillər üçün bədən tərbiyəsi və idmanın, adaptiv bədən tərbiyəsi və adaptiv idmanın inkişafı üzrə tədbirlərin həyata keçirilməsi;
9) bədən tərbiyəsi və idman sahəsində mütəxəssislərin hazırlığı, təkrar hazırlığı və ixtisasın artırılmasının təşkili;

10) yerli (şəhər və rayon) olimpiya hazırlığı mərkəzlərinin fəaliyyətinin təmini;

11) əhalinin fiziki hazırlığı və fiziki inkişafının hər il üçün regional monitorinqinin təşkili və həyata keçirilməsi;

12) uşaq, yeniyetmə və gənclərin fiziki tərbiyəsinin təşkili;

13) idman növləri üzrə vahid respublika idman təsnifatının hazırlanmasında iştirak etmək;

14) yerli (şəhər və rayon) icra hakimiyyətlərinin mülkiyyətinə aid olan idman qurğularının inşası, təmiri və bərpasının, eləcə də onlardan səmərəli istifadənin təmin edilməsi;

15) regional (şəhər və rayon) idman federasiyalarının yaradılması, akkreditasiyası;

16) bədən tərbiyəsi və idmanla məşğul olanlara tibbi xidmət və nəzarətin təşkili, bədən tərbiyəsi-sağlamlıq tədbirləri və idman yarışlarında tibbi xidmətin təminatı; 

2. Yerli (şəhər və rayon) dövlət hakimiyyəti orqanlarının regionun büdcə vəsaitləri hesabına aşağıdakıları həyata keçirmək hüquqları vardır:

1) milli yığma komandalar üçün ehtiyat qüvvənin hazırlanmasında iştirak etmək;

2) regionda (şəhər və rayon) keçirilən respublika və beynəlxalq idman yarışlarının, milli yığma komandaların təlim-məşq tədbirlərinin təşkili və keçirilməsində iştirak etmək;

3) öz fəaliyyətini regionlarda, şəhər və rayonlarda həyata keçirən ölkə miqyaslı bədən tərbiyəsi və idman təşkilatlarına dəstək göstərilməsi;

4) kütləvi bədən tərbyəsi və idmanın, peşəkar idmanın inkişafına kömək göstərilməsi;

5) yerli (şəhər və rayon) icra hakimiyyəti orqanları bədən tərbiyəsi və idman sahəsində böyük xidmətləri olan, həmçinin beynəlxalq yarışlarda, xüsusən Olimpiya, Paralimpiya oyunlarında, dünya və Avropa çempionatlarında yüksək nailiyyət qazanmış şəxslərə əlavə maddi təminat təyin etmək.

Maddə 8. Bədən tərbiyəsi və idman sahəsində yerli özünüidarəetmə orqanlarının səlahiyyətləri

1. Bələdiyyə ərazilərində bədən tərbiyəsi və idmanın kütləvi inkişafı, bədən tərbiyəsi-sağlamlıq və idman tədbirlərinin keçirilməsinin təmin edilməsi üçün yerli əhəmiyyətli məsələlərin həlli məqsədilə yerli özünüidarəetmə orqanları aşağıdakı səlahiyyətlərə malikdirlər:

- yerli şərait və imkanlar nəzərə alınmaqla, bədən tərbiyəsi və idmanın inkişafının əsas vəzifə və istiqamətlərinin müəyyən edilməsi, bədən tərbiyəsi və idmanın inkişafı üzrə yerli proqramların qəbulu və icrası;

- əhalinin bütün qrupları arasında bədən tərbiyəsi və idmanın təbliği və maarifləndirmə işləri aparılması;

- bələdiyyə bədən tərbiyəsi-sağlamlıq tədbirlərinin və idman tədbirlərinin, həmçinin vətəndaşların iş və yaşayış yeri üzrə bədən tərbiyəsi-sağlamlıq, kütləvi idman işlərinin təşkili;

- bələdiyyələrin bədən tərbiyəsi-sağlamlıq və idman tədbirlərinin təqvim planının təsdiqi və icrası;

- bələdiyyələrin bədən tərbiyəsi-sağlamlıq və idman tədbirlərinin tibbi təminatının təşkili;

- bələdiyyələrin bədən tərbiyəsi-sağlamlıq və idman tədbirlərinin keçirilməsi zamanı ictimai asayişin və ictimai təhlükəsizliyin təmin edilməsinə dəstək;

- bələdiyyələrin yığma idman komandalarının formalaşdırılma qaydalarının təsdiqi, onların maddi-texniki təminatı məsələlərinin həlli;

- bələdiyyə ərazisində keçirilən bələdiyyələrarası, regional, rayon, şəhər, respublika və beynəlxalq idman yarışlarının və milli yığma komandaların təlim-məşq toplanışlarının təşkili və keçirilməsində iştirak etmək;

- bədən tərbiyəsi və idmanın inkişafına müvafiq maddi resurslar ayrılması;

-bələdiyyə mülkiyyətində olan idman qurğularının, bədən tərbiyəsi-sağlamlıq obyektlərinin saxlanılmasını, təchizatını, təmirini və səmərəli istifadəsini təmin etmək; 

- özəlləşdirməyə məruz qalmayan yerli əhəmiyyətli idman qurğularının siyahısının müəyyən edilməsi;

- bədən tərbiyəsi və idman sahəsində yerli özünüidarəetmə orqanlarının formalaşdırılması, yenidən təşkili və ləğvi, onların maliyyələşdirilməsi və tam miqyaslı fəaliyyəti üçün şərait yaradılması;

- sağlamlıq imkanları məhdud olan şəxslər və əlillər arasında bədən tərbiyəsi və idmanın inkişafı üzrə tədbirlərin həyata keçirilməsi;

- bədən tərbiyəsi və idman sahəsində təsdiq olunmuş normativ hüquqi aktlar və proqramlar əsasında əhalinin müxtəlif qruplarının əmək, tədris və istirahət rejiminə bədən tərbiyəsi və idmanın daxil edilməsi;

- bələdiyyə ərazisində bədən tərbiyəsi və idmanın inkişafı üzrə dövlət və regional proqramların icrasında iştirak etmək;

- bələdiyyə ərazisində əhalinin fiziki hazırlığı səviyyəsinin monitorinqinin keçirilməsi;

- əhalinin yaşayış yeri üzrə bədən tərbiyəsi-sağlamlıq tədbirlərinin təşkili üzrə fəaliyyət göstərilməsi;

- könüllülük əsasında bədən tərbiyəsi və idman sahəsində iş aparan təşkilatçıların (idman könüllüləri) hazırlanması, ixtisasının artırılması və həvəsləndirilməsi;

- öz fəaliyyətini bələdiyyə ərazisində həyata keçirən bədən tərbiyəsi və idman subyektlərinə dəstək göstərilməsi;

- bədən tərbiyəsi və idman haqqında Azərbaycan Respublikası qanunvericilik və bələdiyyə orqanının nizamnaməsinə uyğun müəyyən edilmiş digər səlahiyyətlərin həyata keçirilməsi. 

Maddə 9. Vətəndaşların bədən tərbiyəsi və idman sahəsində hüquqları

Azərbaycan Respublikası vətəndaşları bədən tərbiyəsi və idman sahəsində aşağıdakı hüquqlara malikdirlər:

1. Bədən tərbiyəsi və idmanla, o cümlədən peşəkar idmanla məşğul olmaq, bədən tərbiyəsi və idman yönümlü dövlət, ictimai birliklərdə birləşmək, idman hərəkatında və onun idarə olunmasında, idman qurğu və avadanlıqlarından istifadə etmək;

2. Bədən tərbiyəsi-sağlamlıq və idmanla məşğul olan ölkə vətəndaşlarının dövlət və ictimai mülkiyyətə aid olan idman qurğuları və avadanlıqlardan ödənişsiz istifadə etmək, təlim-məşq proseslərinin və tədbirlərdə iştirak zamanı tibbi xidmət və nəzarət, sağlamlıqlarının qorunması və təhlükəsizliyinə təminat almaq;

3. İdman klubları, peşəkar klublar və assosiasiya yaratmaq, bu sahədə əhaliyə pullu xidmətlər göstərmək, idman qurğuları və bazaları inşa etmək, idman obyektləri və avadanlıqlarını əldə etmək, icarəyə vermək, “Sahibkarlıq fəaliyyəti haqqında” Azərbaycan Respublikası Qanununa uyğun olaraq, digər fəaliyyətlərlə məşğul olmaq.

Maddə 10. Bədən tərbiyəsi və idmanın subyektləri

1. Bədən tərbiyəsi və idman subyektlərinə aiddir:

1) Bədən tərbiyəsi və idman təşkilatları, o cümlədən:

- müxtəlif mülkiyyət formasına mənsub olan, o cümlədən dövlət orqanlarının strukturunda yaradılan bədən tərbiyəsi və idman cəmiyyətləri assosiasiyaları, birlikləri, idman klubları, idman-sağlamlıq mərkəzləri, texniki-idman klubları və ictimai-dövlət idman təşkilatları və s;

- idman növləri üzrə respublika federasiyaları, ittifaqları, assosiasiyaları, birlikləri və s;

- uşaq-gənclər idman məktəbləri (UGİM), ixtisaslaşdırılmış Olimpiya Ehtiyatı uşaq-gənclər idman məktəbləri (İOEUİGM), Yüksək İdman Ustalığı məktəbləri (YİUM), Olimpiya ehtiyatı kollecləri, Olimpiya hazırlığı Mərkəzləri (OHM), uşaq-gənclər texniki idman məktəbləri (UGTİM);

2) bədən tərbiyəsi və idman sahəsində fəaliyyət göstərən təhsil və elmi müəssisələr;

3) Milli Olimpiya Komitəsi;

4) Milli Paralimpiya Komitəsi;

5) Milli Xüsusi Olimpiya Komitəsi;

6) müvafiq mərkəzi icra hakimiyyəti və digər dövlət icra hakimiyyəti orqanları, müvafiq yerli icra hakimiyyəti orqanları, yerli özünüidarəetmə orqanları, bələdiyyələr və bu orqanlara tabe təşkilatlar;

7) hərbi-tətbiqi və xidməti-tətbiqi idman növlərinin inkişafını həyata keçirən müvafiq icra hakimiyyəti orqanları;

8) həmkarlar ittifaqları təşkilatları;

9) bədən tərbiyəsi və idmanın təbliği sahəsində ixtisaslaşmış təşkilatlar;

10) bədən tərbiyəsi və idman sahəsində idman arbitrajını həyata keçirən təşkilatlar;

11) əhali arasında bədən tərbiyəsi-sağlamlıq və idman işləri aparan digər dövlət, ictimai, qeyri-hökümət və özəl qurumlar;

12) bədən tərbiyəsi ilə məşğul olan vətəndaşlar, idmançılar və onların kollektivləri (idman komandaları), idman hakimləri, məşqçilər, bədən tərbiyəsi və idman sahəsindəki digər mütəxəssislər.

2. Bədən tərbiyəsi və idman subyektlərinə həmçinin bədən tərbiyəsi və idman sahəsində bilavasitə fəaliyyət göstərən digər bədən tərbiyəsi və idman təşkilatları da aid edilə bilər.

FƏSİL 2. BƏDƏN TƏRBİYƏSİ VƏ İDMAN SAHƏSİNDƏ 

FƏALİYYƏTİN TƏŞKİLİ

Maddə 11. Bu Qanunda istifadə olunan əsas anlayışlar

1. Bədən tərbiyəsi (fiziki mədəniyyət) – cəmiyyətin ümumi mədəniyyətinin ayrılmaz hissəsi olub, fiziki hərəkətlər vasitəsilə insanın sağlamlığının möhkəmləndirilməsinə və hərtərəfli inkişafına (fiziki, mənəvi və əqli) yönəldilmiş sosial fəaliyyət sahələrindən biridir;

2. İdman – müxtəlif fiziki hərəkətlər kompleksi vasitəsilə sistematik olaraq şəxsin fiziki hazırlığının təkmilləşdirilməsinə, mübariz və mənəvi keyfiyyətlərinin formalaşmasına, yarışlarda iştirak və nəticələr göstərilməsinə yönəldilmiş bədən tərbiyəsinin (fiziki mədəniyyətin) tərkib hissəsidir;

İdman fiziki fəaliyyətin bütün formalarının məcmusu olaraq, belə fəaliyyətlərdə arabir və ya mütəşəkkil iştiraketmə vasitəsilə fiziki formanı və əqli sağlamlığı nümayiş etdirmək və ya yaxşılaşdırmaq, sosial münasibətləri formalaşdırmaq, yaxud bütün səviyyələrdəki yarışlarda uğur qazanmaq məqsədini daşıyır;
3. Kütləvi idman – təşkil olunmuş formada və ya müstəqil məşğələlər vasitəsilə əhalinin bədən tərbiyəsi ilə məşğulluğa və fiziki inkişafına, eləcədə onların bədən tərbiyəsi-sağlamlıq tədbirlərində və kütləvi idman yarışlarında iştirakına yönəldilmiş idmanın bir sahəsidir;

4. Yüksək nailiyyətli idman –  respublika və beynəlxalq miqyaslı rəsmi  yarışlarda iştirak edən idmançıların yüksək nəticələr göstərə bilmələrinə və nailiyyətlər əldə etmələrinə yönəldilmiş idmanın bir sahəsidir; 

5. Fiziki tərbiyə – fiziki cəhətdən təkmil, hərtərəfli inkişaf etmiş və sağlam insanın formalaşdırılması məqsədilə şəxsiyyətin tərbiyəsinə, hərəki bacarıqlarının və qabiliyyətlərinin, fiziki hazırlığı və keyfiyyətlərin inkişafına, bədən tərbiyəsi və idman sahəsində biliklərin əldə edilməsinə yönəlmiş pedaqoji prosesdir;

6. Fiziki hazırlıq – insanın sosial-demoqrafik xüsusiyyətləri və fəaliyyət növləri nəzərə alınmaqla; onda fiziki keyfiyyətlərin, qabiliyyətlərin, hərəki bacarıq və inkişafına yönəlmiş prosesdir;

7. Fiziki kamillik – bədən tərbiyəsi və idmanla məşğul olan hər bir şəxsdə fiziki, mənəvi və əxlaqi keyfiyyətlərin ahəngdar birləşməsi prosesidir. 

8. İdmançı – seçdiyi idman növü və ya növləri ilə mütəmadi olaraq məşğul olan və idman yarışlarında iştirak edən fiziki şəxsdir;

9. Yüksək səviyyəli idmançı – müvafiq idman rütbəsinə (dərəcəsinə) malik və yüksək idman nəticələrinə nail olmaq məqsədilə idman yarışlarında çıxış edən idmançıdır;

10. Peşəkar idman – idman-tamaşa tədbirlərinin (yarışların) təşkilinə və keçirilməsinə yönəlmiş idmanın elə bir tərkib hissəsidir ki, burada hazırlıq və iştiraka görə idmanı peşəkar (əmək) fəaliyyəti kimi seçmiş idmançılar əmək qanunvericiliyinə müvafiq şəkildə əmək haqqı (mükafat) alırlar. Peşəkar idman - yüksək idman hazırlığını tələb edən, tamaşa xarakterli, qazanc məqsədli əmək fəaliyyətidir; 

11. Peşəkar idmançı – idmanla məşğul olmaq peşəkar (əmək) fəaliyyətinin əsas növü olan və idman yarışlarının hazırlanmasına və iştirakına görə əmək qanunvericiliyinə müvafiq şəkildə əmək haqqı və (və ya) hər hansı başqa formada pul mükafatı alan idmançıdır;

12. Məşqçi – idmançılarla təlim-məşq prosesini həyata keçirən, onların yüksək nəticələrə nail olmaq üçün yarış fəaliyyətinə rəhbərlik edən müvafiq ali və ya orta ixtisas təhsilinə malik fiziki şəxsdir;

13. İdman hakimi – idman yarışının təşkilatçısı tərəfindən idman növünün qaydalarına və yarışın əsasnaməsinə (reqlamentinə) riayətə nəzarət etməyə səlahiyyətləndirilmiş, xüsusi hazırlıq keçmiş və müvafiq təsnifat kateqoriyası almış fiziki şəxsdir; 

14. Peşəkar idman hakimi – peşə (əmək) fəaliyyətinin əsas növü idman yarışlarının hazırlanması, təşkili, keçirilməsi və hakimlikdə iştirak etməkdən ibarət olan və bunun müqabilində əmək qanunvericiliyinə müvafiq şəkildə əmək haqqı və ya hər hansı başqa formada pul mükafatı alan idman hakimidir;

15. İdman növü – idmanın aşağıdakı fərqləndirici əlamətləri olan bir hissəsi: məşğuliyyət mühiti, istifadə olunan idman alətləri (mühafizə vasitələri istisna olmaqla) və avadanlıq, müəyyən edilmiş qaydada qəbul olunmuş yarış qaydaları;

16. İdman fənni – fərqləndirici əlamətləri olan, özündə yarışların bir və ya bir neçə növünü cəmləşdirən idman növünün bir sahəsidir;

17. Hərbi-tətbiqi və xidməti-tətbiqi idman növləri – əsasını xüsusi hərəkətlər (o cümlədən fəndlər) təşkil edən, hərbi qulluqçular və bəzi hüquq mühafizə orqanları əməkdaşlarının (bundan sonra – xüsusi xidmət keçən şəxslər) öz xidməti vəzifələrini yerinə yetirməsi ilə əlaqəli bir və ya bir neçə hüquq mühafizə orqanının fəaliyyəti çərçivəsində inkişaf edən idman növləridir;

18. Milli idman növləri – əhalinin etnik qruplarında tarixən formalaşmış və sosial-mədəni yönümlülüyə malik idman növləridir;

19. İdman növü (növləri) üzrə respublika idman federasiyası (ittifaqı, assosiasiyası) – idman növünün (növlərinin) inkişaf etdirilməsi, idmançıların hazırlanması, idman tədbirləri və yarışlarının təşkili və keçirilməsi məqsədilə üzvlük əsasında yaradılmış, dövlət qeydiyyatından keçən, məqsədləri ümumrespublika miqyasında bir və ya bir neçə idman növünün inkişaf etdirilməsi, həmçinin də respublika və ya beynəlxalq miqyaslı idman yarışlarının keçirilməsi, milli yığma komandalarda – idmançıların hazırlanması ilə məşğul olan, Azərbaycan Respublikası qanunvericiliyinə uygun fəaliyyət göstərən, ölkəni beynəlxalq federasiyalarda təmsil edən ictimai təşkilatdır;

20. Milli yığma komandalar – respublika idman federasiyaları tərəfindən müxtəlif idman növləri üzrə formalaşdırılan, müvafiq Dövlət icra hakimiyyəti orqanı tərəfindən təsdiqlənən, müxtəlif yaş qruplarına aid olan idmançıların məşqçi, bədən tərbiyəsi və idman sahəsində digər mütəxəssislərin beynəlxalq yarışlara hazırlıq məqsədilə təşkil olunan və həmin yarışlarda dövləti təmsil edən kollektivləridir;

21. İdman yarışları – idmanın ayrı-ayrı növləri üzrə idmançılar yaxud komandalar arasında daha güclünü aşkar etmək məqsədilə müvafiq idman növündə mövcud olan qaydalar və təşkilatçı – hüquqi şəxs tərəfindən qəbul edilmiş əsasnaməyə uyğun keçirilən idman mübarizəsidir;

22. Rəsmi bədən tərbiyəsi və idman tədbirləri – müvafiq (regional, şəhər və rayon) icra hakimiyyəti orqanı tərəfindən hazırlanmış bədən tərbiyəsi-sağlamlıq və idman tədbirlərinin illik təqvim planına daxil edilmiş respublika (regional, şəhər və rayon) və beynəlxalq miqyaslı tədbirlər və yarışlardır;

23. Bədən tərbiyəsi və idman tədbirlərinin təşkilatçısı – bu tədbirlərin və idman yarışlarının təşkilati məsələlərinin həllini, maliyyələşdirilməsini, hazırlıq və keçirilməsi ilə bağlı digər təminatları öz üzərinə götürən təşəbbüsçü hüquqi və ya fiziki şəxsdir; 

24. Bədən tərbiyəsi və idman sistemi – bədən tərbiyəsi və idmanın inkişaf etdirilməsi məqsədilə fəaliyyət göstərən dövlət orqanlarının, ictimai və digər təşkilatların və vətəndaşların nizamlanmış cəmidir; 

25. Əhalinin fiziki hazırlığı və inkişafının monitorinqi – əhalinin fiziki sağlamlığının, fiziki hazırlığının və iş qabiliyyətinin qiymətləndirilməsi və proqnozlaşdırılması, həmçinin bunlarla əhalinin fiziki inkişafı arasında səbəb-nəticə əlaqələrinin müəyyən edilməsi məqsədilə əhalinin fiziki hazırlığının müşahidəsinin və təhlilinin dövlət sistemidir;
26. Fiziki reabilitasiya – sağlamlığın pozulmasının səbəb olduğu məhdud həyat fəaliyyətinin aradan qaldırılmasına yönəlmiş və ya maksimal dərəcədə tam kompensasiyasına yönəlmiş adaptiv bədən tərbiyəsi və adaptiv idman vasitə və metodlarından istifadə etməklə insan orqanizminin pozulmuş və ya müvəqqəti itirilmiş funksiyalarının və sağlamlıq imkanları məhdud olan şəxslərin və əlillərin ictimai və peşəkar fəaliyyətdə iştirak qabiliyyətlərinin bərpasıdır;

27. İdman obyektləri – xüsusi olaraq bədən tərbiyəsi və idman tədbirlərinin (o cümlədən təlim-məşq proseslərinin, idman yarışlarının) keçirilməsi üçün nəzərdə tutulmuş, inşa edilmiş, quraşdırılmış örtülü və açıq idman qurğularıdır;

28. Bədən tərbiyəsi-sağlamlıq, idman və texniki-idman qurğuları (bundan sonra – idman qurğuları) – bədən tərbiyəsi-sağlamlıq, idman və idman-tamaşa tədbirlərinin keçirilməsi üçün nəzərdə tutulan və məkan-ərazi sərhədlərinə malik xüsusi quraşdırılmış və təchiz olunmuş tikililər, binalar, bədən tərbiyəsi-idman kompleksləri, qurğularıdır;

29. Bədən tərbiyəsi-idman təşkilatı – təşkilati-hüquqi formasından asılı olmayaraq, əsas fəaliyyət növü bədən tərbiyəsi və idman  olan hüquqi şəxsdir.

Maddə 12. Bədən tərbiyəsi-idman təşkilatları

1. Bədən tərbiyəsi və idmanın inkişafı üçün yaradılan və əsas məqsədi əhalinin sağlamlığının qorunması, möhkəmləndirilməsi, fiziki inkişafının təmin edilməsi, idmanın ehtiyat qüvvəsinin və yüksək dərəcəli idmançıların hazırlanması olan, mülkiyyət formasından asılı olmayaraq bütün müxtəlif tipli təşkilatlar, qurumlar, cəmiyyətlər, müəssisələr, assosiasiyalar və bu yönümlü digər birliklər bədən tərbiyəsi və idman təşkilatı hesab olunur. 

2. Bədən tərbiyəsi-idman təşkilatları kommersiya və qeyri-kommersiya təşkilatları ola bilər. Bu təşkilatlar respublika qanunvericiliyi ilə kommersiya və qeyri-kommersiya təşkilatları üçün nəzərdə tutulmuş müxtəlif təşkilati-hüquqi formalarda yaradıla bilər. Kommersiya və qeyri-kommersiya bədən tərbiyəsi-idman təşkilatlarının yaradılması, fəaliyyəti, yenidən təşkili və ləğvi müvafiq qanunvericiliyə, həmçinin də bədən tərbiyəsi-idman təşkilatlarının təsis sənədlərinə uyğun şəkildə həyata keçirilir.

3. Bədən tərbiyəsi-idman təşkilatları əhalinin müxtəlif qrupları arasında bədən tərbiyəsi və idmanın inkişafı üzrə işin təşkilində iştirak edir, təlim-məşq tədbirlərində və idman yarışlarında iştirak edənlərin, o cümlədən idmançılar və digər iştirakçıların sağlamlığının mühafizəsi və möhkəmləndirilməsi üçün şərait yaradır, təlim-məşq proseslərinin tələb olunan səviyyədə təşkilini təmin edir, həmçinin yüksək idman nəticələrinin əldə edilməsi məqsədilə məşqçilərə və idmançılara hər formada kömək edirlər.

4. Bədən tərbiyəsi-idman təşkilatları müəyyən edilmiş qaydada maliyyə və digər dəstək almaq hüququna malikdirlər. Bədən tərbiyəsi və idmanın inkişafı üzrə Milli Strategiya və dövlət proqramlarının  icrasında iştirak edən bədən tərbiyəsi və idman təşkilatları bu məqsəd üçün dövlət tərəfindən maliyyə yardımı, həmçinin bədən tərbiyəsi və idman sahəsi üzrə dövlət icra hakimiyyəti orqanı ilə bağlanmış müqavilə əsasında maliyyə dəstəyi almaq hüququna malikdirlər. 

5. Bədən tərbiyəsi-idman təşkilatlarının, o cümlədən idman klublarının maliyyələşdirilməsi himayəçilik edən və ianələr verən hüquqi və fiziki şəxslər tərəfindən, həmçinin idman yarışlarının keçirilməsindən, əhaliyə pullu idman xidmətindən, sahibkarlıq fəaliyyətindən, eləcə də qüvvədə olan qanunvericiliyə uyğun digər fəaliyyətlərdən əldə olunan gəlirlərin hesabına həyata keçirilə bilər. 

6. Bədən tərbiyəsi-idman təşkilatları beynəlxalq idman birliklərinə üzv ola bilər, beynəlxalq idman birliklərinin üzvü statusuna uyğun şəkildə dövlət qanunvericiliyinə zidd olmayan hüquq əldə edə və vəzifələr daşıya bilərlər.

7. Bədən tərbiyəsi və idman yönümlü ictimai birliklər öz fəaliyyətlərində “İctimai birliklər haqqında” Azərbaycan Respublikası Qanununu, bu Qanunu və digər normativ-hüquqi aktları rəhbər tuturlar.

Maddə 13. Olimpiya hərəkatı. Milli Olimpiya Komitəsi

1. Milli Olimpiya hərəkatı - məqsədləri olimpizm prinsiplərinin təbliği və geniş yayılması, bədən tərbiyəsi və idmanın inkişafına dəstək göstərilməsi, beynəlxalq idman əməkdaşlığının gücləndirilməsi, Olimpiya oyunlarında və Beynəlxalq Olimpiya Komitəsinin hamiliyi (rəhbərliyi) altında keçirilən digər beynəlxalq idman tədbirlərində iştirak etmək olan Beynəlxalq Olimpiya hərəkatının tərkib hissəsidir.

2. Milli Olimpiya hərəkatına – öz fəaliyyətini ictimai birliklər haqqında respublika qanunvericiliyi, Beynəlxalq Olimpiya Komitəsinin Olimpiya Xartiyası, Beynəlxalq Olimpiya Komitəsi tərəfindən tanınma və öz nizamnaməsi əsasında həyata keçirən milli ictimai birlik statusuna malik olan Azərbaycan Milli Olimpiya Komitəsi rəhbərlik edir. Dövlət Milli Olimpiya hərəkatını tanıyır və dəstəkləyir, Milli Olimpiya Komitəsinə onun nizamnamə məqsədlərinin həyata keçirilməsində hərtərəfli kömək göstərir.

3. Milli Olimpiya Komitəsi:

1) Azərbaycan Respublikası Milli Olimpiya Komitəsi müstəqil ictimai təşkilatdır. O, ölkə ərazisində Olimpiya hərəkatına aid olan məsələlərin həllində ali hüquqa malikdir;

2) Milli Olimpiya Komitəsi (MOK) Beynəlxalq Olimpiya Komitəsinin (BOK) Xartiyasına, Azərbaycan Respublikasının Konstitutsiyasına və bu Qanuna uyğun olaraq fəaliyyət göstərir; 

3) Ölkədə Olimpiya hərəkatı prinsiplərini təbliğ edir, yüksək nailiyyətli idman və kütləvi idmanın inkişafına dəstək göstərir;

4) Beynəlxalq Olimpiya Komitəsinin Olimpiya Xartiyasına müvafiq olaraq ölkəni Olimpiya oyunlarında və Beynəlxalq Olimpiya Komitəsinin hamiliyi (rəhbərliyi) altında keçirilən digər beynəlxalq idman tədbirlərində təmsil edir;

5) milli olimpiya nümayəndə heyətinin tərkibini təsdiq edir və onun Olimpiya oyunlarında və Beynəlxalq Olimpiya Komitəsinin hamiliyi (rəhbərliyi) altında keçirilən digər beynəlxalq idman tədbirlərində iştirakını təmin edir. Milli yığma komandaların Olimpiya oyunlarında çıxışları dövlət bayrağı altında həyata keçirilir;

6) Olimpiya oyunlarında və Beynəlxalq Olimpiya Komitəsinin hamiliyi (rəhbərliyi) altında keçirilən digər beynəlxalq idman tədbirlərində iştirak edən milli olimpiya nümayəndə heyətləri üzvlərinin geyimlə təchizatını, yol, yataq, yemək, sığorta və digər xərclərinin ödənilməsini təmin edir;

7) Milli olimpiya nümayəndə heyəti üzvlərinin rəsmi idman forması və geyimlərini təsdiq edir;

8) ölkə idmançılarının Olimpiya oyunlarında və Beynəlxalq Olimpiya Komitəsinin hamiliyi (rəhbərliyi) altında keçirilən digər beynəlxalq idman tədbirlərində iştirakı üçün zəruri hazırlıq səviyyəsinin təmininə yönəlmiş tədbirlərin işlənib hazırlanmasında və həyata keçirilməsində iştirak edir;

9) ölkədə Olimpiya oyunlarının keçirilməsi üçün Beynəlxalq Olimpiya Komitəsinə müraciət etmək hüququ olan şəhəri müəyyən edir;

10. Milli Olimpiya Komitəsi tərəfindən bu maddənin 3-cü hissəsinin 3-cü bəndi (yüksək nailiyyətli idman və kütləvi idmanın inkişafı hissəsində) və 6-cı bəndi ilə nəzərdə tutulmuş səlahiyyətlərinin icrası, bədən tərbiyəsi və idman sahəsində müvafiq  icra hakimiyyəti orqanı və müxtəlif idman növləri üzrə respublika idman federasiyaları ilə qarşılıqlı əlaqə və əməkdaşlıq şəraitində həyata keçirilir;

11) Milli Olimpiya Komitəsi öz adından və  Milli Olimpiya komandası adından istifadə etməkdə müstəsna hüquqa malikdir. Üçüncü şəxslər tərəfindən kommersiya və reklam məqsədləri ilə bu adlardan və ya onlar əsasında təşkil olunmuş sözlərdən və söz birləşmələrindən istifadə edilməsinə yalnız Milli Olimpiya Komitəsi ilə yazılı şəkildə bağlanmış saziş əsasında icazə verilir. Bu adlar və ya onlar əsasında təşkil olunmuş sözlər və söz birləşmələrindən informasiya təminatı məqsədləri ilə və ya kütləvi informasiya vasitələrində Olimpiya oyunlarının və Beynəlxalq Olimpiya Komitəsinin hamiliyi (rəhbərliyi) altında keçirilən digər beynəlxalq idman tədbirlərinin işıqlandırılması hüququnun əldə edilməsi yuxarıda qeyd olunan haldan istisna təşkil edir;

12) Beynəlxalq Olimpiya Komitəsinin Olimpiya Xartiyasına müvafiq olaraq, Milli Olimpiya Komitəsi ölkə ərazisində Beynəlxalq Olimpiya Komitəsinə məxsus olimpiya rəmzlərindən, şüarından, bayraq və himnindən, “Olimpiya oyunları”, “Olimpiada” adlarından istifadəyə dair hüquqlarının qorunması üzrə tədbirlər həyata keçirir. Milli Olimpiya Komitəsi, Milli Olimpiya Komitəsinin emblemi, şüarı, bayrağı və digər milli olimpiya rəmzləri üzərində müstəsna hüquqa malikdir;

13) Milli Olimpiya Komitəsi bədən tərbiyəsi və idmanın inkişafına dair nizamnamə məqsədləri və proqramlarının icrasını öz maliyyə mənbələri hesabına, o cümlədən vətəndaş və təşkilatların könüllü ianələri, həmçinin müəyyən edilmiş qaydada ayrılan dövlət büdcəsi vəsaitləri hesabına həyata keçirir.

Maddə 14. Milli Paralimpiya hərəkatı, Milli Paralimpiya Komitəsi, Milli Xüsusi Olimpiya Komitəsi

1. Milli Paralimpiya hərəkatı, Milli Xüsusi Olimpiya Hərəkatının – müvafiq olaraq beynəlxalq paralimpiya hərəkatının, beynəlxalq xüsusi olimpiadanın tərkib hissələri olub, məqsədləri əlillər və sağlamlıq imkanları məhdud olan şəxslərin bədən tərbiyəsi və idmanının inkişafına dəstək, bu sahələrdə əməkdaşlığın möhkəmlədilməsi, Paralimpiya oyunlarında, Beynəlxalq xüsusi olimpiya oyunlarında iştirak etməkdir.

2. Milli Paralimpiya Hərəkatı, Milli Xüsusi olimpiadaya müvafiq olaraq, Milli Paralimpiya Komitəsi, Milli Xüsusi Olimpiya Komitəsi – öz fəaliyyətini ictimai birliklər haqqında respublika qanunvericiliyinə, müvafiq beynəlxalq idman təşkilatlarının nizamnamələri və beynəlxalq idman təşkilatları tərəfindən tanınma, həmçinin də öz nizamnamələrinə uyğun qururlar.

3. Milli Paralimpiya Komitəsi, Milli Xüsusi Olimpiya Komitəsi milli yığma komandaları müvafiq olaraq Paralimpiya oyunlarında, Beynəlxalq xüsusi olimpiya oyunlarında, Beynəlxalq Paralimpiya Komitəsinin, Beynəxalq Xüsusi Olimpiya Komitəsinin hamiliyi (rəhbərliyi) altında keçirilən digər beynəlxalq idman tədbirlərində təmsil edirlər.

4. Milli Paralimpiya və Milli Xüsusi Olimpiya Komitələri qarşılarında duran bədən tərbiyəsi və idmanın inkişafına dair nizamnamə məqsəd və proqramlarının icrasını öz maliyyə mənbələri hesabına, o cümlədən vətəndaş və təşkilatların könüllü ianələri, həmçinin müəyyən edilmiş qaydada ayrılan dövlət büdcəsi vəsaitləri hesabına həyata keçirir.

5. Milli Paralimpiya Komitəsi və Milli Xüsusi Olimpiya Komitəsi:

1) ölkədə paralimpiya və xüsusi olimpiya hərəkatına aid olan məsələlərin həllində ali orqanlardır;

2) öz fəaliyyətlərində müvafiq beynəlxalq komitələrin qaydaqlarını, Azərbaycan Respublikası Konstitutsiyasını və bu Qanunu rəhbər tuturlar;

3) Beynəlxalq Paralimpiya Komitəsinin və Beynəlxalq Xüsusi Olimpiya Komitəsinin rəhbərliyi altında keçirilən Paralimpiya Oyunlarında, Xüsusi olimpiadalarda və digər beynəlxalq yarışlarda ölkəni təmsil edir, bu tədbirlərdə iştirak edən milli yığma komandaları formalaşdırır, onların hazırlığını və texniki təchizatını təmin edirlər;

4) regionlarda, şəhər və rayonlarda sağlamlıq (əqli) imkanları məhdud olan şəxs və əlillərin bədən tərbiyəsi və idmanla məşğulluğa cəlb edilməsi, onların reabilitasiyası və cəmiyyətə inteqrasiyası məsələlərinin həlli ilə məşğul olan strukturları, o cümlədən regional (şəhər, rayon) komitələr, şöbələr, filiallar, adaptiv idman məktəbləri və s. yaradırlar;

5) paralimpiya və xüsusi olimpiya idman növlərinin yerlərdə inkişafının təmin edilməsi üçün yerli dövlət və özünüidarəetmə orqanlarının xüsusi idman qurğuları və bazalarının inşa edilməsi, mövcud idman obyektlərində şərait və imkanların yaradılması planlarının hazırlanmasında və icrasında iştirak edirlər;

6) ölkə ərazisində qəbul olunan və inkişaf etdirilən paralimpiya və xüsusi olimpiya idman növlərinin idman təsnifatını, dərəcələrini, şərtlərini və ardıcıllığını müəyyən edirlər;

7) beynəlxalq əməkdaşlıq sahəsində ölkə qanunvericiliyi çərçivəsində müvafiq beynəlxalq qurumlarla, o cümlədən Beynəlxalq Paralimpiya, Xüsusi Olimpiya komitələri, Beynəlxalq Paralimpiya və Xüsusi Olimpiya idman növləri üzrə federasiyalar və s. müqavilələr, sazişlər bağlamaq, xarici dövlətlərin Paralimpiya və Xüsusi Olimpiya Komitələri ilə əlaqələr yaratmaq, əməkdaşlıq etmək, respublikada keçirilən tədbirlərə onları dəvət etmək, həmin ölkələrdə təşkil edilən tədbirlərdə iştirak etmək hüquqlarına malikdirlər;

8) paralimpiya və xüsusi olimpiya idman növləri üzrə respublika yarışları təqvim planına uyğun, yarışın əsasnaməsi, qaydaları və iştirakçıların funksional imkanları çərçivəsində, tibbi tələblər təsnifatı nəzərə alınmaqla, təşkil olunur və keçirilir.

6. Respublika və beynəlxalq yarışlarda iştirakı zamanı idmançıların, məşqçilərin və komandaların digər üzvlərinin, müvafiq olaraq, onların mənsub olduqları təşkilatlar və respublika paralimpiya və xüsusi olimpiya komitələri tərəfindən sığortalanmaları mütləqdir. 

Maddə 15. Respublika idman federasiyaları

1. Respublika idman federasiyalarının yaradılması, fəaliyyəti, yenidən təşkili və ləğvi bu qanunun nəzərdə tutduğu xüsusiyyətlər nəzərə alınmaqla, ictimai birliklər haqqında Azərbaycan Respublikasının qanunvericiliyinə müvafiq şəkildə həyata keçirilir.

2. Dövlətin ərazisində bir idman növü üzrə respublika idman federasiyası qismində yalnız bir ictimai birlik akkreditasiya oluna bilər. İctimai birliklərə respublika idman federasiyası statusunun verilməsi üçün onların dövlət tərəfindən akkreditasiyasının keçirilməsi qaydası, Milli Olimpiya Komitəsinin rəyi nəzərə alınmaqla, bədən tərbiyəsi və idman sahəsində müvafiq  icra hakimiyyəti orqanı tərəfindən müəyyən olunur. İctimai təşkilat (birlik) dövlət akkreditasiyasını (qeydiyyatını) aldıqdan, bədən tərbiyəsi və idman sahəsi üzrə müvafiq  icra hakimiyyəti orqanı tərəfindən aparılan idman federasiyalarının respublika reyestrinə daxil edildikdən sonra respublika idman federasiyası statusunu alır. Bu zaman dövlət akkreditasiyası dörd illik müddətə həyata keçirilir.

3. Təmsil etdiyi idman növü ölkənin şəhər və rayonlarının ən azı 50%-də inkişaf etdirilirsə, yalnız o zaman həmin ictimai təşkilata dövlət akkreditasiyası və respublika idman federasiyası statusu verilə bilər. 

4. Olimpiya oyunlarının proqramına daxil edilmiş idman növləri üzrə respublika idman federasiyaları idmançıların Olimpiya oyunlarına hazırlığı və iştirakı prosesində müqavilə əsasında Milli Olimpiya Komitəsi ilə əməkdaşlıq edir.

5. Respublika idman federasiyası bu qanunla müəyyən edilmiş qaydada aşağıdakı hüquqlara malikdir:

1) idman növlərini inkişaf etdirmək və təbliğ etmək;

2) idman növünün inkişafı proqramlarını işləyib hazırlamaq və həyata keçirilməsində iştirak etmək;

3) çempionatlar, birinciliklər, kubok yarışları və digər respublika idman tədbirləri, həmçinin də regionlarda idman növü üzrə beynəlxalq idman yarışları təşkil etmək və keçirmək, öz səlahiyyətləri çərçivəsində milli yığma komandaları formalaşdırmaq və idman növü üzrə beynəlxalq yarışlarda iştirakını təşkil etmək;

4) idman növü üzrə idmançıların hazırlığı sistemini təkmilləşdirmək;

5) müvafiq idman növündə məşqçilərin, hakimlərin, digər mütəxəssislərin hazırlanması, təkrar hazırlanması və attestasiyası üzrə tədbirlər təşkil etmək;

6) öz səlahiyyətləri çərçivəsində bədən tərbiyəsi və idman sahəsində normativ hüquqi aktların və dövlət proqramlarının işlənib hazırlanmasında və icrasında iştirak etmək;

7) öz səlahiyyətləri çərçivəsində idmançıların bir bədən tərbiyəsi-idman təşkilatından digərinə keçidi məsələlərinin həllində iştirak etmək;

8) beynəlxalq idman təşkilatlarının reqlamentləri və bu Qanunun müddəaları əsasında idman növü üzrə idman klublarının fəaliyyətinin əlaqələndirilməsində iştirak etmək;

9) öz səlahiyyətləri çərçivəsində xarici ölkələrin idman təşkilatları və  beynəlxalq idman təşkilatları ilə beynəlxalq əlaqələri inkişaf etdirmək və möhkəmləndirmək;

10) idmançıların, məşqçilərin və digər şəxslərin sosial müdafiəsi üçün şərait yaradılmasında iştirak etmək, idman veteranlarının qayğısına qalmaq;

11) beynəlxalq idman federasiyaları tərəfindən təsdiq olunmuş qaydalar nəzərə alınmaqla, müvafiq idman növləri üçün qaydalar işləyib hazırlamaq, həmçinin hüquq və vəzifələri, o cümlədən idman təşkilatlarının mövcud qanunvericiliyə zidd olmayan hüquq və vəzifələrini müəyyən edən normaları təsdiq etmək;

12) idmanda dopinq vasitələri və metodlarından istifadəyə, eləcə də ayrı-seçkilik və zorakılığa  yol verməmək, bunlarla mübarizə aparmaq;

13) müəyyən edilmiş qaydada müvafiq idman növlərinin vahid respublika idman təsnifatına daxil edilməsi məqsədilə idman növləri üçün tələblər və normalar, həmçinin idman hakimlərinə müvafiq kateqoriyalar üzrə təsnifat tələblərini işləyib hazırlamaq.

7. Respublika idman federasiyaları uşaq-yeniyetmə idmanının inkişafına, idman məktəblərinin və olimpiya ehtiyatı məktəblərinin fəaliyyətinə dəstək olurlar.

8. Respublika idman federasiyaları beynəlxalq idman təşkilatlarına üzv ola, beynəlxalq idman təşkilatlarının statusuna uyğun, mövcud qanunvericiliyə zidd olmayan hüquqlar əldə edə və vəzifə daşıya bilərlər.

Maddə 16. İdman klubları

1. İdman klubları təlim-məşq, yarış, bədən tərbiyəsi-sağlamlıq və fiziki tərbiyə fəaliyyətini həyata keçirən hüquqi şəxslərdir.

2. Təşkilati-hüquqi formasından asılı olmayaraq idman klubları respublika qanunvericiliyinə uyğun yaradılır, müvafiq dövlət orqanları tərəfindən təsdiqlənmiş nizamnamələrinə (əsasnamələrinə) uyğun fəaliyyət göstərirlər.

İdman klubu haqqında nümunəvi əsasnamə bədən tərbiyəsi və idman sahəsində müvafiq  icra hakimiyyəti orqanı tərəfindən təsdiq olunur.

3. İdman klubları həm hüquqi, həm də fiziki şəxslər tərəfindən yaradıla bilər.

4. Fəaliyyət istiqamətlərinə görə idman klubları ayrı-ayrı idman növləri ilə məşğul olan kompleks idman klublarına, həvəskar, peşəkar və digər istiqamətli idman klublarına bölünürlər.

5. İdman klubları mülkiyyət formasından asılı olmayaraq istehsalat, səhiyyə və təhsil müəssisələri, həmkarlar ittifaqları, bələdiyyələr, dini təşkilatlar əhalinin yaşayış yerlərində, mənzil-istismar sahələri (məhəllələr), eləcə də digər idarələr, qurumlar və təşkilatlar yarada bilərlər.

6. İdman klubları ilk növbədə uşaq-gənclər idmanı sahəsində təlim-məşq prosesinin və idman yarışlarının təşkili üçün imkanlar yaradır, klub üzvləri arasında yüksək vətəndaşlıq və mənəvi-əxlaqi keyfiyyətlərin formalaşdırılması üzrə məqsədyönlü iş aparır, öz fəaliyyətlərini bədən tərbiyəsi və idman sahəsində dövlətin bu Qanunla müəyyən edilmiş siyasətinə uyğun qururlar.

7. Dövlət hakimiyyəti orqanları və yerli özünüidarəetmə orqanları idman klublarının yaradılmasını dəstəkləyir, fəaliyyətinin təşkilinə, iş şəraitinin yaxşılaşdırılmasına kömək göstərirlər.

İcra hakimiyyəti orqanları və yerli özünüidarəetmə orqanları aşağıdakıların həyata keçirilməsi yolu ilə idman klublarına dəstək ola bilərlər:

1) idman qurğularının və digər idman obyektlərinin tikintisi, bərpası, təmiri;

2) dövlətin və bələdiyyənin mülkiyyətində olan torpaqların, binaların, qurğuların əvəzsiz istifadəyə və ya güzəştli şərtlərlə uzunmüddətli icarəyə verilməsi;

3) idman ləvazimatı və avadanlığı ilə təmin edilməsi;

4) icra hakimiyyəti orqanlarının normativ hüquqi aktları və ya bələdiyyə aktları ilə müəyyən edilmiş qaydalara əsasən digər dəstəklərin göstərilməsi.

8. İdman klublarının səlahiyyətlərinə aiddir:

1) ölkədə tanınmış müxtəlif idman növləri üzrə müəyyən edilmiş qaydada idman məktəblərinin, idman bölmələrinin, həvəskar və peşəkar komandaların yaradılması; 

2) vahid idman təsnifatının tələblərinə əsasən müəyyən edilmiş qaydada, öz səlahiyyətləri çərçivəsində idman dərəcələrinin verilməsi;

3) qüvvədə olan qanunvericiliyə müvafiq olaraq, onlar tərəfindən və ya onların iştirakı ilə təşkil olunmuş idman yarışlarının reklamının, televiziya və radioyayımının həyata keçirilməsi;

4) əhaliyə idman və bədən tərbiyəsi-sağlamlıq xidmətləri göstərilməsi;

5) müəyyən edilmiş qaydalar əsasında idmançıların bir idman təşkilatından digərinə keçidlərində iştirak etmək;

6) klubun nizamnaməsi və qüvvədə olan qanunvericiliyə əsasən digər fəaliyyət göstərmək;

9. Təhsil müəssisələrində idman klublarının yaradılması və inkişafının təmin edilməsi müəssisə rəhbərliyinin vəzifə borcu sayılır.

Təhsil müəssisələrində təhsil alan şəxslərin və idmançı-tələbələrin təlim-məşq fəaliyyətinin və yarışlarda iştirakının tədris prosesi ilə əlaqələndirilməsi üçün şərait yaradılır. İdmanda yüksək nəticələr göstərən tələbələr üçün təhsil müəssisələri xüsusi təqaüdlər ayıra bilərlər.

10. İdman klubları öz fəaliyyətlərini strukturlarına daxil olduqları qurumların bu sahəyə ayırdıqları vəsaitlər hesabına, qanunvericiliklə qadağan olunmayan fəaliyyətləri və digər mənbələr hesabına həyata keçirirlər. Onlar eyni zamanda dövlət büdcəsindən maliyyə yardımı almaq hüququna malikdirlər.

III FƏSİL. TƏHSİL, SƏHİYYƏ VƏ DİGƏR SAHƏLƏRDƏ, VƏTƏNDAŞLARIN İŞ, YAŞAYIŞ VƏ İSTİRAHƏT YERLƏRİNDƏ BƏDƏN TƏRBİYƏSİ VƏ İDMAN

Maddə 17. Bədən tərbiyəsi və idman təhsil sistemində

Məktəbəqədər yaşlı uşaqların, şagirdlərin və tələbələrin sağlamlığını qorumaq və möhkəmləndirmək, onlarda fiziki kamilliyə və sağlam həyat tərzinə olan təlabatı formalaşdırmaq bütün təhsil və məktəbəqədər tərbiyə müəssisələrinin əsas vəzifələrindəndir. 

1. Təhsil müəssisələri yerli şəraiti və təhsil alanların maraqlarını nəzərə almaqla bədən tərbiyəsi ilə məşğul olma formalarını, bədən tərbiyəsi vasitələrini, idman növlərini və hərəki fəallıq növlərini, dövlət təhsil standartları və fiziki hazırlıq normativləri əsasında bədən tərbiyəsi dərslərinin ümumtəhsil müəssisələrində həftədə məcburi üç saatdan, orta və ali ixtisas təhsili müəssisələrində isə həftədə məcburi dörd saatdan az olmayaraq müstəqil şəkildə müəyyən edirlər.

2. Təhsil müəssisələrində fiziki tərbiyənin təşkili:

1) əsas təhsil proqramları çərçivəsində dövlət təhsil standartları ilə müəyyən edilmiş həcmdə bədən tərbiyəsi üzrə məcburi dərslərin, həmçinin əlavə təhsil proqramları çərçivəsində əlavə (fakültətiv) bədən tərbiyəsi və idman dərslərinin keçilməsi;

2) təhsil alanlarla kompleks bədən tərbiyəsi–sağlamlıq və idman tədbirlərinin keçirilməsi məqsədilə şərait yaradılması, o cümlədən idman avadanlığı və alətləri ilə təchiz edilməsi;

3) fərdi xüsusiyyətləri və sağlamlığı nəzərə alınmaqla, təhsil alan şəxslərdə bədən tərbiyəsi vərdişləri formalaşdırılması, onların bədən tərbiyəsi və idmanla məşğulluğa cəlb olunması üçün şərait yaradılması;

4) Təhsil alanlar arasında sağlamlığında pozuntular olan şəxslərin bədən tərbiyəsi;

5) gündəlik rejimdə bədən tərbiyəsi-sağlamlıq tədbirlərinin həyata keçirilməsi;

6) uşaqlarla məktəbdənkənar fiziki tərbiyə işi aparılması (idman bölmələrində, idman məktəblərində və idman klublarında təlimlər, həmçinin müstəqil məşqlər);

7) uşaq-gənclər və tələbə idman klublarının yaradılması;

8) bədən tərbiyəsinin təşkilinə tibbi nəzarətin həyata keçirilməsi;

9) uşaq və yeniyetmələrin asudə və tətil vaxtlarında bədən tərbiyəsi və idmanla fəal məşğulluğa cəlb edilməsi;

10) valideynlərdə uşaqların sağlamlığına və onların bədən tərbiyəsinə məsuliyyətli münasibətin formalaşdırılması;

11) yaşayış yerləri üzrə kütləvi bədən tərbiyəsi-sağlamlıq və idman işlərinin təşkili;

12) şagirdlərin və tələbələrin fiziki hazırlığı və fiziki inkişafının illik monitorinqinin keçirilməsi.

3. Məktəbəqədər yaşda olan uşaqların fiziki tərbiyəsi məktəbəqədər təhsil müəssisələrinin proqramına, ümumi müddəti həftədə on saatdan az olmamaqla, bədən tərbiyəsi dərslərinin salınması və aparılması ilə həyata keçirilir.

4. Yerli özünüidarəetmə orqanları təhsil orqanları ilə birlikdə özlərinin büdcə vəsaitləri hesabına bələdiyyə təhsil müəssisələrində əlavə bədən tərbiyəsi-idman dərsləri və ya dərsdənkənar məşqlər tətbiq edə bilərlər.

5. Sağlamlığında və ya fiziki inkişafında qüsuru olan (xüsusi tibbi qruplara aid edilmiş) təhsil alan şəxslərlə ümumtəhsil, xüsusi, eləcə də digər təhsil müəssisələrində məsləhət görülmüş fərdi reabilitasiya proqramı çərçivəsində məcburi məşğələlər keçirilir.

6. Təhsil, səhiyyə, bədən tərbiyəsi və idman sahəsində icra hakimiyyəti orqanları, yerli özünüidarəetmə orqanları, həmçinin təhsil müəssisələri və onların rəhbərləri:

1) tədris günü rejimində gündəlik tədris və tədrisdənkənar bədən tərbiyəsi dərslərinin və idman məşğələlərinin yüksək səviyyədə keçirilməsini təmin edir, təhsil alan şəxslərin üzməyi öyrənməsi, müəyyən edilmiş idman normativlərini yerinə yetirə bilmələri üçün şərait yaradırlar;

2) tədris ilinin yekunları üzrə bütün ümumtəhsil müəssisələrində, həmçinin orta və ali ixtisas təhsil müəssisələrində hər bir təhsil alan şəxsə, onun fiziki səviyyəsinə qiymət verilir, buraxılış siniflərində (kurslarında) nəzarət yoxlamaları keçirilir;

3) tədris planlarına və təhsil standartlarına uyğun olaraq, hərbi qulluğa çağırışa qədər və çağırışçıların zəruri fiziki hazırlığını təmin edirlər;

4) bədən tərbiyəsi və idman sahəsi üzrə təhsil müəssisələrinə maddi və digər dəstək göstərir, bununla da hər bir tədris müəssisəsinin idman və sağlam həyat tərzi mərkəzi olmasını təmin edirlər.

7. Təhsil müəssisələri sistemində bədən tərbiyəsi və idmanın maddi-texniki bazasının yaradılması və inkişafının maliyyələşdirilməsi üçün büdcənin bütün səviyyələrdə formalaşdırılması zamanı büdcə vəsaitinin ayrılması planlaşdırılmalı və təmin edilməlidir.

8. Bədən tərbiyəsi və idmanın inkişafının Milli Strategiyası və dövlət proqramlarına əsasən təhsil müəssisələrində idman zallarının, üzgüçülük hovuzlarının, idman şəhərciklərinin və digər idman qurğularının bərpası və tikintisi təhsil sahəsi üzrə dövlət icra hakimiyyəti orqanı və digər aidiyyatı təşkilatların əsas vəzifələrindən biridir.

9. Təhsil müəssisələrinin rəhbərləri təhsil alan şəxslərin sağlamlığının, fiziki hazırlığının yaxşılaşdırılmasına, həmçinin təhsil müəssisələrinin müəllimləri arasında bədən tərbiyəsi-idman işinin təşkili üzrə fəaliyyət göstərən pedaqoji kollektivlərin, bədən tərbiyəsi və idman mütəxəssislərinin əməyinin maddi və mənəvi stimullaşdırılmasını həyata keçirməyə borcludurlar.

10. Dərsdənkənar bədən tərbiyəsi və idman işlərini planlı surətdə daim həyata keçirmək, idman növləri üzrə bölmələrin fəaliyyətini təşkil etmək, perspektivli gənc idmançıların hazırlanmasına kömək göstərmək, şagird və tələbələrin bədən tərbiyəsi tədbirlərində və idman yarışlarında fəal iştiraklarını təmin etmək məqsədilə ümumtəhsil, orta və ali ixtisas təhsil müəssisələrinin (o cümlədən özəl təhsil müəssisələrinin) strukturunda idman klubları yaradılır.

11. Təhsil müəssisələri şagird və tələbələrin hərbi-fiziki hazırlığını hərbi komissarlıqlar, gənclər təşkilatları, könüllü hərbi vətənpərvərlik və texniki-idman cəmiyyətləri ilə birlikdə həyata keçirirlər. 

Maddə 18. Bədən tərbiyəsi və idman səhiyyə sistemində

1. Səhiyyə sahəsində müvafiq dövlət icra hakimiyyəti orqanı, yerli şəhər və rayon icra hakimiyyəti orqanları, yerli özünüidarəetmə orqanları və səhiyyə təşkilatları öz səlahiyyətləri çərçivəsində:

1) bədən tərbiyəsindən xəstəliklərin profilaktikası və müalicəsi vasitəsi kimi istifadə edirlər;

2) bədən tərbiyəsi və idmanla, o cümlədən idman-sağlamlıq turizmi ilə məşğul olan şəxslər üzərində tibbi nəzarəti həyata keçirir, idman ehtiyat qüvvəsinin  idman növləri üzrə müxtəlif səviyyəli milli yığma komandaların idman yarışlarına hazırlığının tibbi təminatında iştirak edirlər;

3) xəstəliklərin profilaktikası və müalicəsində bədən tərbiyəsinin əsas komponentlərindən effektiv istifadə məsələləri, həmçinin idman təbabəti, həkim nəzarəti və müalicə bədən tərbiyəsi sahəsi üzrə mütəxəssislərin hazırlığını və ixtisaslarının artırılmasını təşkil edir və həyata keçirirlər;

4) bədən tərbiyəsi-sağlamlıq işini təmin edən bədən tərbiyəsi və idman vasitələrinin istifadəsi ilə sağlamlaşdırma və reabilitasiya mərkəz və məntəqə, diaqnostika-məsləhət məntəqələri və kabinetləri, tibbi-bədən tərbiyə dispanserləri yaradır, bu mərkəzləri, məntəqələri, kabinet və dispanserləri xüsusi cihaz və tibbi avadanlıqlarla təmin edirlər;

5) vətəndaşların sağlamlığının möhkəmləndirilməsi və sağlam həyat tərzinin formalaşdırılmasında bədən tərbiyəsi və idmanın imkanlarının məqsədyönlü təbliğatını aparırlar.

Maddə 19. Hərbi-tətbiqi və xidməti-tətbiqi idman növlərinin inkişafı. Vətəndaşların Vətənin müdafiəsinə hazırlanması.

1. Hərbi xidmət və ya başqa növ xüsusi xidmət nəzərdə tutulan icra hakimiyyəti orqanlarında hərbi qulluqçuların və xüsusi xidmət keçən digər şəxslərin fiziki hazırlığı onların öz xidməti vəzifələrini müvəffəqiyyətlə həyata keçirmələrinə xidmət edir.

2. Hərbi qulluqçuların və xüsusi xidmət keçən digər şəxslərin idmanla daimi məşğulluğa cəlb edilməsi üçün hərbi-tətbiqi və xidməti-tətbiqi idman növlərinin inkişafına rəhbərlik edən icra hakimiyyəti orqanları yanında müvafiq hərbi-tətbiqi və xidməti-tətbiqi idman növlərinin inkişafını və idmançıların hazırlanmasını həyata keçirən ictimai-dövlət təşkilatları, idman klubları yaradılır və fəaliyyət göstərir.

3. Bu maddənin 2-ci hissəsində qeyd olunan təşkilatlar müvafiq idman obyektlərində hərbi qulluqçuların və xüsusi xidmət keçən digər şəxslərin idmanla məşğul olmaları üçün şərait yaradır, idman növləri üzrə bölmələrin təlim-məşq prosesini təşkil edir, idmançıların respublika və beynəlxalq idman tədbirlərində (yarışlarında) iştiraka hazırlığını təmin edir, bədən tərbiyəsi və idman sahəsində məşqçilərin və digər mütəxəssislərin ixtisaslarının artırılması üzrə tədbirlər həyata keçirirlər.

4. Hərbi hissələrin və hüquq-mühafizə orqanlarının şəxsi heyətlərinin müxtəlif yaş qrupları üzrə fiziki hazırlığının təmin edilməsi məqsədi ilə hərbi idman kompleksi (HİK) tətbiq olunur. Hərbi idman kompleksinin normativləri üzrə testlər hər il şəxsi heyətin bütün üzvləri arasında məcburi formada keçirilir.

5. Hərbi-tətbiqi və xidməti-tətbiqi idman növlərinin inkişafına rəhbərliyi həyata keçirən müvafiq  icra hakimiyyəti orqanları respublika idman tədbirlərində və beynəlxalq idman yarışlarında iştirak etmək üçün müvafiq hərbi-tətbiqi və xidməti-tətbiqi idman növləri üzrə milli yığma komandaları formalaşdırırlar.

6. Hərbi-tətbiqi və xidməti-tətbiqi idman növlərinin inkişafı proqramları, bədən tərbiyəsi və idman tədbirlərinin təqvim planları, hərbi idman kompleksinin normativləri bu idman növlərinin inkişafına rəhbərliyi həyata keçirən müvafiq  icra hakimiyyəti orqanları tərəfindən təsdiq edilir.

7. Çağırışa qədər və çağırış yaşlı vətəndaşların fiziki hazırlığı proqramları, bu hazırlığın təmin edilməsinə yönəlmiş idman növlərinin siyahısı müdafiə sahəsində dövlət siyasətinin işlənib hazırlanması və həyata keçirilməsi və bu sahənin normativ-hüquqi tənzimlənməsində müvafiq icra hakimiyyəti orqanı tərəfindən müəyyən olunur. Vətəndaşların Vətənin müdafiəsinə fiziki hazırlığının təmin olunması qeyd edilən icra hakimiyyəti orqanları ilə bədən tərbiyəsi-idman təşkilatları və texniki idman təşkilatları arasında bağlanan müqavilələr əsasında həyata keçirilə bilər.

8. Hərbi-tətbiqi və xidməti-tətbiqi idman növlərinin siyahısı və bu idman növlərinin inkişafına rəhbərliyi həyata keçirən orqanlar Azərbaycan Respublikası hökuməti tərəfindən müəyyən olunur.

Maddə 20. Vətəndaşların iş, yaşayış və istirahət yerlərində bədən tərbiyəsi və idman

1. Respublika qanunvericiliyinə və hüquqi-normativ aktlara uyğun olaraq mülkiyyət formasından asılı olmayaraq idarə, müəssisə, təşkilatlar və digər qurumların rəhbərlikləri tabeliklərində olan işçilər üçün bədən tərbiyəsi və idman sahəsində aşağıdakı tədbirləri həyata keçirməyə məsul və səlahiyyətlidirlər:

1) rəhbərlik etdikləri təşkilatlarda bədən tərbiyəsi və idman sahəsində dövlət siyasətinin, Milli Strategiya və dövlət proqramlarının icrasının təmin edilməsi;

2) bədən tərbiyəsi və idmanla, o cümlədən iş rejimi şəraitində reabilitasiya və peşəkar-tətbiqi məşqlərlə, işdən sonrakı bərpa, kütləvi bədən tərbiyəsi-sağlamlıq, idman və turizmlə məşğul ola bilmələri üçün işçilərə şərait yaradılması, bu məsələlər üzrə müvafiq şərtlərin kollektiv və fərdi əmək müqavilələrinə daxil edilməsi;

3) təşkilatların əməkdaşlarına və onların ailə üzvlərinə bədən tərbiyəsi və idmanla məşğul olmaq üçün təşkilatın balansında olan idman qurğuları və bazalarının təmənnasız təqdim edilməsi, bu idman qurğuları və bazaların saxlanılması, əsaslı və cari təmiri;

4) təşkilatın strukturunda idman klubu və uşaq idman məktəbləri yaradılması, onların maliyyələşdirilməsi, fəaliyyətinin təşkili, idman avadanlığı və ləvazimatları ilə təchizatı;

5) işçilərin idman klublarında birləşməsinə, bədən tərbiyəsi və idmanın inkişafı məqsədilə fəaliyyət göstərən digər struktur bölmələrin yaradılmasına yardım edilməsi.

2. Sanatoriya-kurort müəssisələrinin, istirahət evlərinin və turist bazalarının rəhbərləri sağlamlığın möhkəmlədilməsi, xəstəliklərin profilaktikası və müalicəsi məqsədilə müalicə prosesində bədən tərbiyəsi və idmanın müxtəlif komponentlərindən istifadə üçün şərait yaradırlar.

3. Yerli (şəhər və rayon) icra hakimiyyəti orqanları və yerli özünüidarəetmə orqanları vətəndaşların yaşayış və istirahət yerlərində (yaşayış massivlərində, məhəllələrdə, yataqxanalarda, həyətlərdə, parklarda, şəhərkənarı istirahət və turizm bazalarında, digər istirahət məkanlarında) bədən tərbiyəsi və idmanın inkişafı üçün şərait yaradır, bu sahədə maraqlı olan təşkilatların fəaliyyətlərini əlaqələndirir, bu işlərə rəhbərlik və nəzarət edirlər.

4. Əhalinin yaşayış və istirahət yerləri üzrə bədən tərbiyəsi və idmanın inkişafı aşağıdakı məsələlərin həllini tələb edir:

1) bu Qanuna uyğun olaraq idman klubları, idman məktəbləri, digər bədən tərbiyəsi-idman təşkilatları və idman qurğuları şəbəkələrinin yaradılması;

2) əhalinin yaşayış yerləri üzrə bədən tərbiyəsi və idman tədbirlərinin təqvim planının işlənib hazırlanması və yerinə yetirilməsi;

3) əhalinin idman qurğuları ilə təmin edilməsinə dair müəyyən edilmiş normativlərə riayət olunmasına nəzarətin həyata keçirilməsi;

4) yaşayış binaları massivlərinin layihələşdirilməsi tapşırıqlarına bədən tərbiyəsi və idmanla məşğul olmaq üçün obyektlərin, o cümlədən idman şəhərciklərinin zallarının, hovuzların, həyətlərdə, parklarda və digər istirahət sahələrində sadə idman meydançalarının, sağlamlıq zonalarının və digər bədən tərbiyəsi-sağlamlıq və idman qurğularının daxil edilməsi.

5. yaşayış və kütləvi istirahət yerlərində əhalinin bədən tərbiyəsi və idmanla məşğul olması üçün tələb olunan şəraitin yaradılması, vətəndaşların asudə vaxtlarının səmərəli təşkili müvafiq yerli icra hakimiyyəti orqanları və yerli özünüidarəetmə təşkilatları (bələdiyyələr) tərəfindən ayrılan büdcə vəsaiti hesabına maliyyələşdirilir.

Maddə 21. Cəzaçəkmə müəssisələrində bədən tərbiyəsi və idman

1. Cəzaçəkmə müəssisələrində azadlıqdan məhrum edilmiş şəxslərin fiziki tərbiyəsi həyata keçirilir.

2. Cəzaçəkmə müəssisələrinin rəhbərliyi bədən tərbiyəsi və idmanla məşğul olmaq üçün şəraiti təmin edir və idman tədbirləri təşkil edir. Cəzaçəkmə müəssisələrinin gün bölgüsündə fiziki məşqlər, o cümlədən səhər gimnastikası və gündə ən azı bir saat idmanla məşğul olmaq nəzərdə tutulur. 

3. Azadlıqdan məhrumetmə cəzasına məhkum olunmuş şəxslər nəzərdə tutulmuş normativlərdən əlavə bədən tərbiyəsi və idmanla məşğul olmaq üçün öz vəsaitləri hesabına idman geyimi, ayaqqabıları və alətləri əldə etmək hüququna malikdirlər.

Maddə 22. Sağlamlıq imkanları məhdud olan şəxslərin və əlillərin adaptiv bədən tərbiyəsi, fiziki reabilitasiyası

1. Sağlamlıq (əqli) imkanları məhdud olan insanlar və əlillər arasında bədən tərbiyəsi və idmanın inkişafı onların reabilitasiyasına xidmət edir. 

2. Müvafiq icra hakimiyyəti orqanları, yerli özünüidarəetmə orqanları və digər maraqlı təşkilatlar “Əlilliyin qarşısının alınması, əlillərin reabilitasiyası və sosial müdafiəsi haqqında” Azərbaycan Respublikasının Qanununa uyğun olaraq büdcə vəsaiti və digər mənbələr hesabına əlillərin bədən tərbiyəsi və idmanla məşğul ola bilmələri üçün şərait yaradır, xüsusi avadanlıq və ləvazimatlar alınmasında kömək göstərirlər.

3. Sağlamlıq imkanları məhdud olan şəxslər və əlillərin bədən tərbiyəsi və idman vasitəsilə reobilitasiya prosesinin təşkili və aparılması üçün xüsusi kadr hazırlığını, elmi-metodiki, tibbi təminatlı və həkim nəzarətini müvafiq icra hakimiyyəti orqanları büdcə vəsaiti hesabına həyata keçirirlər.

4. Sağlamlıq imkanları məhdud olan şəxslərin və əlillər arasında bədən tərbiyəsi və idmanın sistemli inkişafı, müəyyən edilmiş idman növləri üzrə yarışların təşkili və keçirilməsi, ölkə idmançılarının beynəlxalq yarışlara hazırlığı və iştirakı, müvafiq olaraq, Azərbaycan Respublikası Milli Paralimpiya Komitəsi və Xüsusi Olimpiya Komitəsi tərəfindən həyata keçirilir.

5. Adaptiv bədən tərbiyəsi və adaptiv idman metodlarından istifadə etməklə əlillərin və sağlamlıq imkanları məhdud olan şəxslərin fiziki reabilitasiyası və sosial adaptasiyası reabilitasiya mərkəzlərində, əlillərin bədən tərbiyəsi-idman klublarında, eləcə də bədən tərbiyəsi və idman təşkilatlarında həyata keçirilir.

6. Adaptiv bədən tərbiyəsi bədən tərbiyəsinin əlillərin və sağlamlıq imkanları məhdud olan şəxslərin fiziki reabilitasiyasının effektiv vasitələr kompleksindən istifadə edən bir hissəsidir.

7. Adaptiv idman əlillərin və sağlamlıq imkanları məhdud olan şəxslərin sosial adaptasiyasına və fiziki reabilitasiyasına yönəldilmişdir.

8. Əlil və sağlamlıq imkanları məhdud olan şəxslər üçün idmanın inkişafı idmanla məşğul olmanın üstünlüyü, yayılmasının kütləviliyi və əlverişliliyi prinsiplərinə əsaslanır.

9. Müvafiq təhsil müəssisələrində sağlamlıq imkanları məhdud olan, əlil şagird və tələbələr üçün onların fərdi qabiliyyətləri və sağlamlıqlarının vəziyyəti nəzərə alınmaqla adaptiv bədən tərbiyəsi və adaptiv idman vasitələrindən istifadə etməklə xüsusi dərslər təşkil olunur.

10. Müvafiq icra hakimiyyəti orqanı, yerli icra hakimiyyəti orqanları, yerli özünüidarəetmə orqanları əlillərin ictimai birlikləri ilə birlikdə əlillərin və sağlamlıq imkanları məhdud olan şəxslərin bədən tərbiyəsi və idman sisteminə inteqrasiyasına dəstək olurlar.

11. Müvafiq icra hakimiyyəti orqanı, yerli (şəhər və rayon) icra hakimiyyəti orqanları, yerli özünüidarəetmə orqanları, bədən tərbiyəsi-idman təşkilatları, o cümlədən əlillərin bədən tərbiyəsi-idman birlikləri əlillərin və sağlamlıq imkanları məhdud olan şəxslərin iştirakı ilə bədən tərbiyəsi tədbirlərinin, bədən tərbiyəsi-sağlamlıq tədbirlərinin və idman tədbirlərinin keçirilməsini təşkil edir, uşaq-yeniyetmə idman-adaptiv məktəbləri, adaptiv uşaq-yeniyetmə fiziki hazırlıq klubları yaradırlar. Təhsil müəssisələri adaptiv idman üzrə filiallar, şöbələr, struktur bölmələri yarada bilərlər.

12. İqtisadiyyat, maliyyə və əmlak münasibətləri sahəsində müvafiq icra hakimiyyəti orqanları, yerli (şəhər və rayon) icra hakimiyyəti orqanları və yerli özünüidarəetmə orqanları müəyyən edilmiş qaydada Milli Paralimpiya Komitəsinə, Milli Xüsusi Olimpiya Komitəsinə, onların yerlərdəki şöbələrinə, əlillərin idman növləri üzrə idman federasiyalarına və idman klublarına güzəştli şərtlərlə binalar, qurğular və digər obyektləri uzunmüddətli icarəyə verməklə əlil idmanına dəstək olurlar.

13. Sağlamlıq imkanları məhdud olan şəxslərin və əlillərin bədən tərbiyəsi və idmanının maliyyə təminatı dövlət büdcəsi, yerli büdcələr və bələdiyyə qurumlarının büdcələri hesabına həyata keçirilir.

IV FƏSİL. UŞAQ-GƏNCLƏR İDMANI

Maddə 23. Bu Qanun uşaq və gənclərin sağlam həyat tərzinin təmin edilməsi, sağlamlığının möhkəmləndirilməsi, səmərəli, fasiləsiz təhsil sistemi və şəxsiyyətin inkişafı vasitəsi kimi bədən tərbiyəsi və idmanla məşğul olmaq üçün hüquqi, iqtisadi və təşkilatı əsasları müəyyən edir.

Maddə 24. Uşaq-gənclər idmanın təşkilati strukturu

Azərbaycan Respublikasında uşaq-gənclər idmanının təşkilati strukturuna aşağıdakılar daxildir:

1. uşaq-gənclər idmanının inkişafı sahəsində fəaliyyəti həyata keçirən mərkəzi və yerli icra hakimiyyəti orqanları;

2. yerli özünüidarəetmə orqanları;

3. təhsil müəssisələri, o cümlədən idman-təhsil istiqamətli əlavə təhsil müəssisələri, uşaq-gənclər idmanı sahəsində çalışan, fərdi pedaqoji fəaliyyətlə məşğul olan fiziki şəxslər;

4. uşaq və gənclərlə idman-təhsil işlərini həyata keçirən idarə mənsubiyyətindən asılı olmayaraq, bütün bədən tərbiyəsi və idman yönümlü təşkilat və birliklər, uşaq-gənclər idmanının inkişafına kömək edən qeyri-hökümət təşkilatları.

5. Azərbaycan Respublikasında uşaq-gənclər idmanı sahəsində fəaliyyəti həyata keçirən, yaradılma qaydaları və fəaliyyətləri qanunvericiliklə müəyyən edilən ictimai bədən tərbiyəsi-sağlamlıq və idman birlikləri, idman-sağlamlıq istiqamətli əlavə təhsil müəssisələri, təşkilatları yaradılır.

6. Uşaq-gənclər idman məktəbləri, olimpiya ehtiyatı uşaqlar və gənclər idman məktəbləri, yüksək idman ustalığı məktəbləri və bütün idman növləri üzrə gənc idmançıların hazırlığını həyata keçirən digər müəssisələr idman-sağlamlıq istiqamətli əlavə təhsil müəssisələrinə aiddir.

Maddə 25. Uşaq və gənclərin bədən tərbiyəsi sistemi

1. Bədən tərbiyəsi sistemi uşaqlar və yetkinlik yaşına çatmayanlar arasında təlim-tədris prosesini, kütləvi idman tədbirlərinin keçirilməsini, idman məşğələlərində, turnirlərdə və beynəlxalq yarışlarda uşaq və gənclərin iştirakının təşkilini nəzərdə tutur.

2. Bədən tərbiyəsi sistemi sağlamlığı möhkəmlədən, fiziki inkişafı artıran, hərəki fəallığa tələbatın ödənilməsi, habelə uşaq və gənclərin fiziki hazırlığı səviyyələrinin artırılması və təkmilləşdirilməsi məqsədilə təcrübə qazanılması üçün ümumtəhsil və peşə ixtisas təhsili müəssisələri proqramına bədən tərbiyəsinin məcburi tədrisini daxil edir. 

3. Bədən tərbiyəsi sistemində uşaq-gənclər idman məktəbləri, idman klubları, yüksək idman ustalığı məktəbləri, Olimpiya hazırlığı mərkəzləri, bədən tərbiyəsi və idman üzrə mütəxəssislərin hazırlanması məktəbləri, idman qurğuları və idman geyimlərinin istehsalı üzrə müəssisələr, uşaqların və yetkinlik yaşına çatmayanların fiziki tərbiyəsinə yönəldilən ictimai birliklər yaradıla və fəaliyyət göstərə bilər.

Maddə 26. Bədən tərbiyəsi və idmanla məşğul olan uşaqların və yetkinlik yaşına çatmayanların tibbi təminatı və həkim nəzarəti

1. İdman məşğələlərinə və bədən tərbiyəsi dərslərinə dövlət və bələdiyyə tibb müəssisələrində tibbi müayinədən keçən uşaqlar və gənclər buraxılır. 

2. İdman tibb dispanserlərinin, uşaq poliklinikaların yetkinlik yaşına çatmayanlar üçün nəzərdə tutulan kabinetləri, sahə xəstəxanaları bədən tərbiyəsi və idman üzrə məşqçilər və təlimatçılarla birgə uşaqların və yetkinlik yaşına çatmayanların qeydiyyatını, onların sağlamlıqlarının, fiziki inkişafının vəziyyətinə dair həkim nəzarətini aparırlar. 

3.Uşaqlar və yetkinlik yaşına çatmayanlar üçün sağlamlıq düşərgələrində, istirahət evlərində, sanatoriya və kurort müəssisələrində müalicə, reabilitasiya və istirahət prosesində bədən tərbiyəsinin tətbiq edilməsi üçün şərait yaradılır və istirahət edənlərin sağlamlıqlarının möhkəmlədirilməsi, xəstəliklərin profilaktikası və müalicəsi üçün kütləvi idman tədbirləri və yarışlar təşkil edilir, onların üzməyi öyrənmələri və idman normativlərini yerinə yetirmələri üçün şərait yaradılır.   

Maddə 27. İdman ehtiyat qüvvəsinin hazırlanması

1. İdman ehtiyat qüvvəsinin hazırlanması zamanı idmançıların çoxillik hazırlığının aşağıdakı mərhələləri müəyyən olunur:

1) idman-sağlamlıq mərhələsi;

2) ilkin hazırlıq mərhələsi;

3) təlim-məşq mərhələsi;

4) idman ustalığının təkmilləşdirilməsi mərhələsi;

5) yüksək idman ustalığı mərhələsi.

2. Bu maddənin 1-ci hissəsində göstərilən mərhələlərin məzmunu müvafiq icra hakimiyyəti orqanı tərəfindən müəyyən olunur.

Maddə 28. İdmançıların hazırlığını həyata keçirən bədən tərbiyəsi-idman təşkilatları və təhsil müəssisələri

1. Gənc idmançıların hazırlanması məqsədilə təlim-məşq prosesini, o cümlədən idman ehtiyat qüvvəsinin və yüksək səviyyəli idmançıların hazırlanmasını həyata keçirən bədən tərbiyəsi-idman təşkilatları və təhsil müəssisələri yaradılır. Təlim-məşq prosesinin təşkili özündə təlim-məşq və digər idman tədbirlərinin həyata keçirilməsini, həmçinin idman avadanlığı, ləvazimatı və alətləri ilə təchizatı, təlim-məşq və digər idman tədbirlərində qida təminatı, tibbi xidməti, təlim-məşq və digər idman tədbirlərinin keçirildiyi yerlərə gediş-gəlişin təmin edilməsini özündə cəmləşdirir.

2. Təlim-məşq prosesini, idman ehtiyat qüvvəsinin və yüksək səviyyəli idmançıların hazırlanmasını həyata keçirən bədən tərbiyəsi-idman təşkilatlarına idman hazırlığı məktəbləri, mərkəzləri, bədən tərbiyəsi və idman sahəsində fəaliyyət göstərən digər təşkilatlar aiddir. Respublika regional (şəhər və rayon) idman hazırlığı mərkəzləri müvafiq idman növləri üzrə respublika idman federasiyalarının rəyi nəzərə alınmaqla, müvafiq icra hakimiyyəti orqanının qərarı əsasında yaradılır.

3. Bu maddənin 1-ci hissəsində qeyd olunan vəzifələri yerinə yetirən təhsil müəssisələrinə bədən tərbiyəsi və idman sahəsi üzrə fəaliyyət göstərən uşaqların əlavə təhsil müəssisələri və orta ixtisas təhsili müəssisələri aiddir.

4. Orta ümumtəhsil müəssisələrində perspektivli idmançıların hazırlanması məqsədilə müxtəlif idman növləri üzrə ixtisaslaşmış siniflər və qruplar yaradılır.

Maddə 29. Müxtəlif idman növləri üzrə idmançıların hazırlanmasının təlim-məşq proqramları

1. Bədən tərbiyəsi və idman sahəsi üzrə fəaliyyət göstərən təhsil müəssisələrində və orta ixtisas təhsili müəssisələrində müxtəlif idman növləri üzrə idmançıların hazırlanması təlim-məşq proqramlarına uyğun həyata keçirilir.

2. Müxtəlif idman növləri üzrə idmançıların hazırlanmasının nümunəvi təlim-məşq proqramları təlim-məşq prosesini həyata keçirən bədən tərbiyəsi-idman təşkilatlarının fəaliyyətini tənzimləyən normativ hüquqi aktlara uyğun işlənib hazırlanır, bədən tərbiyəsi və idman sahəsində müvafiq elmi tədqiqatların nəticələrinə, bədən tərbiyəsi və idman tədbirlərinin keçirilməsi təcrübəsinə əsaslanır. Müxtəlif idman növləri üzrə idmançıların hazırlanmasının nümunəvi təlim-məşq proqramları müvafiq icra hakimiyyəti orqanının müəyyən etdiyi qaydalar əsasında təsdiq olunur.

3. Bədən tərbiyəsi və idman sahəsi üzrə fəaliyyət göstərən təhsil müəssisələrində və orta ixtisas təhsili müəssisələrində müxtəlif idman növləri üzrə idmançıların hazırlanması prosesində təlim-məşq proqramlarından istifadə etməməklə təlim-məşq fəaliyyətinin təşkili yolverilməzdir.

Maddə 30. İdman ehtiyatının inkişafı üçün maddi-texniki bazanın və şəraitin yaradılması

1. Dövlət idman ehtiyat qüvvəsinin möhkəmlənlirilməsi və inkişafı üçün maddi-texniki baza yaradır.

İdman ehtiyat  qüvvəsinin hazırlanması məqsədilə maddi-texniki baza əsasən aşağıdakılardan ibarətdir:

1) uşaq-gənclər idman məktəbinin və olimpiya ehtiyatı məktəbinin profili üzrə əsas tədris-idman bazası (qaçış zolağı və futbol meydanı olan təlim stadionu), idman zalları və digər idman qurğuları;

2) üzgüçülük hovuzu, idman zalları, idman-sağlamlıq düşərgəsi, idman alətləri və avadanlığı komplekti;

3) müvafiq icra hakimiyyəti orqanı tərəfindən təsdiq edilmiş normativlərə uyğun olaraq olimpiya ehtiyatı və idman hazırlığı mərkəzləri üçün yataqxana (yeməkxanası olmaqla);

4) idman məktəblərində təhsil alanlar, idman təkmilləşdirmə və yüksək idman ustalığı qruplarında hazırlıq keçən şəxslər, eləcə də idman növləri üzrə ixtisaslaşdırılmış siniflərdə və olimpiya ehtiyatı məktəblərində təhsil alanlar üçün pulsuz qidalanma;

5) aztəminatlı ailələrdən olan, yetim, valideyn himayəsindən məhrum olmuş təhsil alan gənc idmançıların pulsuz idman forması və ayaqqabıları ilə təchizatı.

2. Dövlət icra hakimiyyəti orqanları, yerli (şəhər və rayon) icra hakimiyyəti orqanları və yerli özünüidarəetmə orqanları uşaq-yeniyetmə idmanının maddi-texniki bazasının yaradılması, saxlanması və inkişafına, o cümlədən təlim-məşq prosesinin keçirilməsi üçün müxtəlif mülkiyyət formalarından olan idman qurğularının icarəsinə büdcə vəsaitləri ayıra bilərlər.

V FƏSİL. YIĞMA KOMANDALAR

Maddə 31. Milli yığma komandalar

1. Respublika milli yığma komandaları əsas və ehtiyat heyətlərindən ibarət ola bilərlər.

2. Milli yığma komandaların heyətinə daxil olan idmançılar, məşqçilər və digər mütəxəssislərin siyahısı müvafiq idman növləri üzrə respublika idman federasiyalarının rəyi nəzərə alınmaqla bədən tərbiyəsi və idman sahəsində müvafiq icra hakimiyyəti orqanı tərəfindən təsdiq olunur.

3. Dövlət büdcəsi vəsaitləri hesabına milli yığma komandaların maddi-texniki (o cümlədən geyimlə), elmi-metodiki, tibbi-bioloji və tibbi, antidopinq təminatı respublika hökuməti tərəfindən müəyyən edilmiş qaydalar əsasında həyata keçirilir.

Maddə 32. Milli yığma komandaların formalaşdırılması

1. Müxtəlif idman növləri üzrə milli yığma komandalara namizədlərin siyahıları hər il respublika idman federasiyaları tərəfindən formalaşdırılır və bədən tərbiyəsi və idman sahəsi üzrə müvafiq icra hakimiyyəti orqanı tərəfindən təsdiq olunur.

2. Milli yığma komandalara namizədlərin siyahılarının formalaşdırılmasının ümumi prinsip və meyarları, bu siyahıların təsdiq olunması qaydası bədən tərbiyəsi və idman sahəsi üzrə müvafiq icra hakimiyyəti orqanı tərəfindən müəyyən olunur.

3. Milli yığma komandaların beynəlxalq yarışlara hazırlıq və iştirakı zamanı həkim nəzarəti və idmançıların tibbi təminatı dövlət büdcəsi hesabına bədən tərbiyəsi və idman sahəsi üzrə müvafiq icra hakimiyyəti orqanı, Milli Olimpiya Komitəsi və respublika idman federasiyaları tərəfindən həyata keçirilir. 

Maddə 33. İdmanda dopinq vasitələrindən və metodlarından istifadəyə qarşı fəaliyyət

1. İdmançılar tərəfindən, həmçinin idman yarışlarında iştirak edən heyvanlara münasibətdə müvafiq icra hakimiyyəti orqanı tərəfindən müəyyən edilmiş qaydalara əsasən müəyyən və təsdiq edilmiş belə dopinq vasitə və metodları siyahılarına uyğun, idmanda qadağan edilmiş dopinq vasitələrindən və metodlarından istifadəyə yol verilmir.

2. Dopinq nəzarəti – idmançıların orqanizmində və idman yarışlarında iştirak edən heyvanlarda dopinq vasitələrinin mövcud olmasını və ya idmançılar tərəfindən idman yarışlarına hazırlıq zamanı dopinq vasitələri və ya metodlarından istifadə faktının müəyyən edilməsi məqsədilə bioloji nümunələrin götürülməsi və onların tədqiqidir.

3. Dopinq vasitə və metodlarından istifadəyə qarşı fəaliyyət tədbirləri aşağıdakıları əhatə edir:

1) beynəlxalq və respublika idman yarışlarının keçirilməsi zamanı icbari dopinq nəzarətinin müəyyən edilməsi;

2) dopinq vasitə və metodlarından istifadəyə görə, həmçinin onlardan istifadəyə məcbur etməyə və ya istifadəni təbliğ etməyə görə məsuliyyətin müəyyən edilməsi;

3) dərman vasitələrinin və qidaların tərkibinə dopinq vasitələri əlavə etməklə onların saxtalaşdırılmasına, belə dərman vasitələrinin və qida məmulatlarının satılmasına, həmçinin dopinq vasitələrinin hazırlanması, istehsalı, istifadəsi metodları, o cümlədən onların əldə edilməsi mümkün olan yerlər haqqında məlumatların yayılmasına yönəlmiş fəaliyyətə görə məsuliyyətin müəyyən edilməsi;

4) dopinq vasitə və metodlarından istifadənin xəbərdarlığı;

5) dopinq nəzarətini həyata keçirən mütəxəssislərin peşəkarlığının artırılması;

6) bədən tərbiyəsi və idman sahəsində fəaliyyət göstərən təhsil müəssisələrinin əlavə tədris proqramlarına dopinq vasitə və metodlarından istifadənin idmançı orqanizminə zərəri barədə bölümlərin daxil edilməsi;

7) kütləvi informasiya vasitələrində antidopinq təbliğatı aparılması;

8) dopinq nəzarətinin yeni metodlarının işlənib hazırlanması sahəsində elmi tədqiqatlar aparılması;

9) icbari dopinq nəzarəti qaydalarının pozulmasına görə bədən tərbiyəsi-idman təşkilatlarının, idmançıların, məşqçilərin, həkimlərin və digər mütəxəssislərin məsuliyyətinin müəyyən edilməsi.

4. İcbari dopinq nəzarətinin keçirilməsi qaydaları bədən tərbiyəsi və idman sahəsi üzrə müvafiq icra hakimiyyəti orqanı tərəfindən təsdiq olunur.

5. Respublika idman federasiyaları icbari dopinq nəzarətinin keçirilməsi sahəsində tədbirlər həyata keçirməli, dopinq vasitələri və metodlarından istifadə edən idmançılara və idmançıları buna məcbur edən şəxslərə qarşı idman sanksiyaları tətbiq etməlidirlər.

6. İdman tədbirlərinin təşkilatçıları beynəlxalq idman təşkilatlarının şərtlərinə, qərarlarına və respublika qanunvericiliyinin tələblərinə riayət etməklə, icbari dopinq nəzarətinin keçirilməsi üçün şərait yatmalıdırlar.

7. Dopinq vasitə və metodlarından istifadə etməyə qarşı yönəlmiş tədbirlərin maliyyələşdirilməsi bədən tərbiyəsi və idmana ayrılan büdcə vəsaitləri və respublika qanunvericiliyinə uyğun olaraq digər maliyyə mənbələri hesabına həyata keçirilir.

FƏSİL 6. PEŞƏKAR İDMAN

Maddə 34. Peşəkar idman sahəsində münasibətlərin hüquqi tənzimlənməsi

1. Peşəkar idman yüksək idman hazırlığı tələb edən tamaşa xarakterli, qazanc məqsədli əmək fəaliyyətidir.

2. Peşəkar idman sahəsində hüquqi münasibətlər, bu Qanunun müddəaları nəzərə alınmaqla, bədən tərbiyəsi və idman sahəsi üzrə müvafiq icra hakimiyyəti orqanı tərəfindən qəbul edilmiş “Peşəkar idman haqqında” hüquqi-normativ aktlarla tənzimlənir.

3. Özlərinin hüquq və qanuni maraqlarını təmin etmək və qorumaq məqsədilə peşəkar idmançılar, respublika qanunvericilik normalarına uyğun olaraq, həmkarlar ittifaqlarında birləşə bilərlər.

4. Peşəkar idman sahəsindəki mübahisələrə respublika qanunvericilik normalarına uyğun şəkildə, o cümlədən idman arbitrajı vasitəsilə baxılır.

Maddə 35. İdman arbitrajı

1. İdman arbitrajı – bədən tərbiyəsi və idman sahəsində yaranan mübahisələri həll edən, daimi fəaliyyət göstərən münsiflər məhkəməsi və ya konkret mübahisənin həlli üçün tərəflərin təşkil etdiyi münsiflər məhkəməsidir.

2. İdman arbitrajı mübahisələrə bədən tərbiyəsi və idman subyektlərinin iştirakı ilə baxır.

3. İdman arbitrajı öz fəaliyyətini bu Qanunun müddəaları nəzərə alınmaqla, münsiflər məhkəmələri haqqında milli respublika qanunvericiliyi əsasında həyata keçirir.

VII FƏSİL. BƏDƏN TƏRBİYƏSİ VƏ İDMANIN PROQRAM-NORMATİV ƏSASI
Maddə 36. İdman növlərinin və idman fənlərinin tanınması. İdman federasiyalarının və idman növlərinin respublika reyestri

1. Bədən tərbiyəsi və idman sahəsində müvafiq icra hakimiyyəti orqanı:

1) ölkə ərazisində yayılan yeni idman növlərinin və idman fənlərinin tanınması haqqında qaydaları təsdiq edir;

2) ən azı, ölkə regionlarının yarısında yayılmış idman növlərinin,o cümlədən milli idman növləri respublika reyestrini, bu idman növlərinə daxil edilmiş idman fənlərinin siyahılarını, idman növlərinin və idman fənlərinin kodlarını formalaşdırır, təsdiq edir və dəyişikliklər edir.

2. Müvafiq icra hakimiyyəti orqanı, yerli (şəhər və rayon) icra hakimiyyəti orqanları və yerli özünüidarəetmə orqanları bədən tərbiyəsi və idman sahəsində yalnız ölkə ərazisində tanınmış idman növləri və fənləri üzrə tədbirləri maliyyələşdirə və keçirə bilərlər.

Maddə 37. İdman növləri üzrə federasiyaların reyestri

1. İdman növləri üzrə federasiyalar dövlət qeydiyyatına alındıqdan sonra bədən tərbiyəsi və idman sahəsi üzrə müvafiq dövlət icra hakimiyyəti orqanı tərəfindən aparılan idman federasiyaları reyestrinə daxil edilir.

2. İdman federasiyalarının reyestrində aşağıdakı sənəd və məlumatlar toplanır:

a) sənədlər:

1) idman federasiyasının hüquqi adı;

2) federasiyanın inkişaf etdirdiyi idman növləri; 

3) federasiyanın üzvü olan hüquqi şəxslər;

4) federasiyanın dövlət notarial orqanları tərəfindən təsdiqlənmiş təsis sənədlərinin surətləri;

5) federasiyanın hər il üçün qəbul edilmiş illik iş planı.

b) məlumatlar:

1) federasiyanın rəhbər orqanlarının üzvləri haqqında;

2) federasiyanın müvafiq idman növü üzrə qitə və beynəlxalq federasiyalara üzvlüyü haqqında.

3. İdman federasiyalarının reyestrinin aparılması və bu reyestrdən məlumatların təqdim olunması qaydaları Azərbaycan Respublikası hökuməti tərəfindən müəyyən edilir.

Maddə 38. İdman növlərinin dövlət reyestri

Müəyyən edilmiş qaydalar üzrə tanınmış idman növləri bədən tərbiyəsi və idman sahəsi üzrə müvafiq icra hakimiyyəti orqanı tərəfindən aparılan idman növlərinin dövlət reyestrinə daxil edilir. 

İdman növlərinin tanınması və onların müvafiq dövlət reyestrinə daxil edilmə qaydaları Azərbaycan Respublikası hökuməti tərəfindən müəyyən edilir.

Maddə 39. İdman rütbələri, idman dərəcələri, idman hakimlərinin təsnifat dərəcələri. Fəxri idman rütbələri

1. Azərbaycan Respublikasında aşağıdakı idman  rütbələri müəyyən edilir:

1) beynəlxalq dərəcəli idman ustası

2) idman ustası

3) qrossmeyster

2. Azərbaycan Respublikasında aşağıdakı idman dərəcələri müəyyən edilir:

1) idman ustalığına namizəd

2) birinci dərəcəli idmançı

3) ikinci dərəcəli idmançı

4) üçüncü dərəcəli idmançı

3. Azərbaycan Respublikasında idman hakimləri üçün aşağıdakı təsnifat dərəcələri müəyyən edilir:

1) Respublika dərəcəli hakim 

2) Birinci dərəcəli idman hakimi

3) İkinci dərəcəli idman hakimi

4) Üçüncü dərəcəli idman hakimi

4. Fəxri idman rütbələri

1) Azərbaycan Respublikasının Əməkdar məşqçisi

2) Azərbaycan Respublikasının Əməkdar idman ustası

3) Azərbaycan Respublikasının Fəxri bədən tərbiyəsi və idman işçisi.

Maddə 40. Respublika Vahid İdman Təsnifatı

1. Respublika Vahid İdman Təsnifatı dövlət reyestrinə daxil edilmiş idman növləri üzrə müvafiq idman rütbə və dərəcələrinin verilməsi üçün zəruri sayılan normaları, tələbləri və onların yerinə yetirilmə şərtlərini müəyyən edir. Respublika Vahid İdman Təsnifatının əsasnaməsi ilə bu norma və şərtlərin məzmunu, eləcə də idman rütbə və dərəcələrinin verilməsi qaydaları müəyyənləşdirilir.

2. İdman hakimlərinə təsnifat dərəcələrinin verilməsi qaydaları, müvafiq dərəcələr üçün tələb olunan təsnifat norma və tələbləri, eləcə də idman hakimlərinin hüquq və vəzifələri idman hakimləri haqqında əsasnamə ilə müəyyən edilir. İdman hakimləri haqqında əsasnamə müvafiq idman növləri üzrə respublika federasiyalarının təqdimatına əsasən müvafiq icra hakimiyyəti orqanı tərəfindən təsdiq edilir.

3. Respublika Vahid İdman Təsnifatı dövlət qeydiyyatı almış, dövlət reyestrinə daxil edilmiş idman növləri üzrə respublika federasiyalarının bədən tərbiyəsi və idman idarəetmə orqanlarının, bədən tərbiyəsi və idman sahəsi üzrə yerli icra hakimiyyəti orqanlarının, Milli Olimpiya, Paralimpiya və Xüsusi Olimpiya komitələrinin təklifləri nəzərə alınmaqla formalaşdırılır, bədən tərbiyəsi və idman sahəsi üzrə müvafiq icra hakimiyyəti orqanı tərəfindən təsdiq edilir.

4. İdman rütbələri, dərəcələri, idman hakimlərinin təsnifat dərəcələri və fəxri idman rütbələri aşağıdakı təşkilatlar tərəfindən verilir:

Bədən tərbiyəsi və idman sahəsi üzrə müvafiq icra hakimiyyəti orqanı tərəfindən:

- beynəlxalq dərəcəli idman ustası

- idman ustası

- idman ustalığına namizəd

- respublika dərəcəli hakim

- Azərbaycan Respublikasının Əməkdar məşqçisi

- Azərbaycan Respublikasının Əməkdar idman ustası

- Azərbaycan Respublikasının Fəxri bədən tərbiyəsi və idman işçisi

5. Digər idman dərəcələri və idman hakimləri təsnifat dərəcələri Respublika Vahid İdman Təsnifatının əsasnaməsinə və idman hakimləri haqqında əsasnaməyə uyğun olaraq bədən tərbiyəsi və idman sahəsi üzrə yerli (regioanal, şəhər və rayon) icra hakimiyyəti orqanları tərəfindən verilir. 

6. Respublika Vahid İdman Təsnifatı, onun əsasnaməsi və idman hakimləri haqqında əsasnamə bədən tərbiyəsi və idman sahəsi üzrə müvafiq icra hakimiyyəti orqanı tərəfindən hazırlanır və Azərbaycan Respublikası hökuməti tərəfindən təsdiq edilir.

7. Bədən tərbiyəsi və idmanın inkişafında böyük xidmətlər göstərmiş  və yüksək nailiyyətlər qazanmış şəxslər üçün fəxri idman rütbələri müəyyən edilir. Fəxri idman rütbələrinin verilməsi şərtləri və qaydaları bədən tərbiyəsi və idman sahəsi üzrə müvafiq icra hakimiyyəti orqanı tərəfindən təsdiq edilmiş əsasnamə ilə müəyyən edilir. 

Maddə 41. Respublika və beynəlxalq miqyaslı bədən tərbiyəsi və idman tədbirlərinin Vahid Təqvim Planı

1. Vahid Təqvim Planı – Azərbaycan Respublikası ərazisində keçirilən bədən tərbiyəsi – sağlamlıq tədbirlərinin və idman yarışlarının, kütləvi kompleks tədbirlərin, respublika və beynəlxalq miqyaslı yarışların, eləcə də milli yığma komandaların beynəlxalq yarışlara hazırlıq və iştirakını təmin edən tədbirlərin siyahısını, keçirilmə vaxtı və yerini müəyyən edən əsas sənəddir.

2. Bədən tərbiyəsi və idman tədbirlərinin Vahid Təqvim Planı idman növləri üzrə respublika federasiyalarının təqdimatları əsasında bədən tərbiyəsi və idman sahəsi üzrə dövlət icra hakimiyyəti orqanı tərəfindən hazırlanır, yeni təqvim ilinin əvvəlində təsdiq edilir, bədən tərbiyəsi və idman sahəsi üzrə yerli icra hakimiyyəti orqanlarına, respublika miqyaslı bədən tərbiyəsi və idman təşkilatlarına, idman növləri üzrə respublika federasiyalarına və digər bədən tərbiyəsi və idman yönümlü qurumlara göndərilir.

Bu sənəd həmçinin ölkə idman ictimaiyyətinin tanışlığı üçün müvafiq mətbuat orqanlarında çap edilir və yayılır.

3. Respublika və beynəlxalq miqyaslı bədən təribyəsi və idman tədbirlərinin Vahid Təqvim Planına daxil edilmiş bədən tərbiyəsi tədbirləri və idman yarışlarının dövlət büdcəsi hesabına maliyyələşdirilməsi, bu tədbirlərin təşkili və keçirilməsinə sərf edilən xərclərin normaları Azərbaycan Respublikasının höküməti tərəfindən təsdiq edilmiş qaydalar əsasında müəyyən edilir.

Maddə 42. Bədən tərbiyəsi – sağlamlıq və idman tədbirlərinin təşkili və keçirilməsi

1. Bədən tərbiyəsi–sağlamlıq və idman tədbirlərinin təşkilatçıları bu tədbirlərin keçirilməsi qayda və şərtlərini müəyyən edir, onların təşkili və keçirilməsinə məsuliyyət daşıyırlar. Təşkilatçılar tədbirləri dayandırmaq, keçirilmə vaxtını dəyişdirmək, sona çatdırmaq və yekunlarını təsdiq etmək hüquqlarına malikdirlər.

2. Bədən tərbiyəsi-sağlamalıq və idman tədbirlərinin adlarından və rəmzlərindən istifadə etmək hüququ yalnız onun təşkilatçılarına məxsusdur. Tədbirlərin keçirildiyi yerlərdə reklamların yerləşdirilməsi, tədbirlərin televiziya və radio vasitəsilə yayımı, eləcə də translyasiya və fotoçəkilişlər, tədbirlərdə istifadə olunan idman geyimləri, avadanlıq və ləvazimatların istehsalçılarının müəyyən edilməsi hüquqları da bu tədbirlərin təşkilatçılarına məxsusdur.

3. Üçüncü şəxslər (hüquqi və fiziki şəxslər) 2-ci bənddə göstərilmiş hallardan yalnız onlarla tədbir təşkilatçıları arasında rəsmi olaraq bağlanmış müqavilə və sazişlər əsasında istifadə edə bilərlər.

4. Bədən tərbiyəsi–sağlamlıq tədbirləri və idman yarışları tədbirlər və ya yarışlar haqqında onların təşkilatçıları tərəfindən təşkil olunmuş əsasnamələrə (reqlamentlərə) uyğun və müvafiq qaydalar əsasında keçirilir.

5. Bədən tərbiyəsi–sağlamlıq tədbirləri və idman yarışlarının keçirilməsi zamanı yarış iştirakçılarının, tamaşaçıların təhlükəsizliyi və ictimai asayişin təmin edilməsində tədbirlərin təşkilatçıları müvafiq idman qurğuları və obyektlərin kollektivlərinə kömək göstərirlər. 

Maddə 43. İdman növlərinin qaydaları

1. İdman növlərinin dövlət reyestrinə daxil edilmiş idman növlərinin qaydaları müvafiq idman növləri üzrə beynəlxalq təşkilatların təsdiq etdikləri qaydalara uyğun olaraq, respublika idman federasiyaları tərəfindən hazırlanır, bədən tərbiyəsi və idman sahəsi üzrə müvafiq icra hakimiyyəti orqanı tərəfindən təsdiq edilir. 

2. Hərbi-tətbiqi və xidməti-tətbiqi idman növlərinin qaydaları Azərbaycan Respublikası hökuməti tərəfindən müəyyən edilimiş qaydalar əsasında hazırlanır.

3. Milli idman növlərinin qaydaları müvafiq idman növləri üzrə respublika federasiyaları tərəfindən hazırlanır, bədən tərbiyəsi və idman sahəsi üzrə müvafiq icra hakimiyyəti orqanı tərəfindən təsdiq edilir.

4. Azərbaycan Respublikasında rəsmi idman yarışlarının keçirilməsi yalnız bu maddənin müddəalarına uyğun təsdiq edilmiş qaydalar əsasında mümkün sayılır.

Maddə 44. İdmançıların hüquq və vəzifələri

1. İdmançıların hüquqları:

1) məşğul olmaq məqsədilə maraq göstərdikləri idman növünü (növlərini) seçmək;

2) idman növlərinin qaydaları və əsasnamələrinə uyğun olaraq seçdikləri idman növü üzrə yarışlarda iştirak etmək;

3) Respublika Vahid İdman Təsnifatının tələb və normalarını yerinə yetirməklə idman dərəcələri və rütbələri almaq;

4) əmək qanunvericiliyi ilə müəyyən edilmiş qaydalara əsasən əmək müqavilələri bağlamaq;

5) respublika və beynəlxalq miqyaslı idman yarışlarının hazırlıq tədbirlərində və yarışlarda iştirakı zamanı əsas iş yerindən əmək haqqının saxlanması, təhsil və hərbi xidmətdən müvafiq müddətlərə azadedilmək və qanunvericiliklə müəyyən edilmiş qaydada güzəştlər almaq;

6) idman yarışlarına hazırlıq və yarışlarda iştirakı zamanı idman qurğularından, tibbi xidmət və nəzarətdən, idman avadanlıqları və geyimlərindən ödənişsiz istifadə etmək, yol, yataq, yemək və digər xərclərlə təmin olunmaq;

7) Azərbaycan Respublikasının qanunvericiliyinə uyğun olaraq digər hüquqlardan istifadə etmək.

2. İdmançıların vəzifələri:

1) Respublika və beynəlxalq idman yarışlarında mənsub olduqları idman təşkilatlarını, regionu (şəhər və rayonu), dövləti ləyaqətlə təmsil etmək;

2) təlim-məşq proseslərində və digər formalı hazırlıq tədbirlərində fəal iştirak etmək, məşqçilərin tapşırıq və tələblərini yerinə yetirmək, idman ustalığı səviyyəsini daim yüksəltmək;

3) idman obyektlərində olarkən, təlim-məşq proseslərində və yarışlarda iştirak zamanı təhlükəsizlik qaydalarına və tələblərinə riayət etmək;

4) müəyyən olunmuş qaydalar əsasında məcburi dopinq nəzarətindən keçmək, dopinq vasitə və üsullarından istifadə etməmək;

5) idman sahəsində etik normalara riayət etmək;

6) yarışlarda iştirak zamanı yarışların əsasnaməsinə və yarış təşkilatçılarının tələblərinə riayət etmək;

7) idmanla məşğullun orqanizmə təhlükəsizliyini təmin etmək məqsədilə mütəmadi olaraq tibbi müayinədən keçmək, sanitar-gigiyena və tibbi normalara riayət etmək;

8) bədən tərbiyəsi və idman, Olimpiya və beynalxalq idman hərəkatı haqqında biliklərə yiyələnmək;

9) Azərbaycan Respublikasının qanunvericiliyinə uyğun digər vəzifələri icra etmək;

Maddə 45. İdman fəaliyyəti haqqında müqavilə

1. İdman fəaliyyəti haqqında müqavilə – idmançı (məşqçi, mütəxəssis) və bədən tərbiyəsi-idman təşkilatının rəhbəri arasında bağlanan razılaşmanın yazılı formasıdır. İdman fəaliyyəti haqqında müqavilə idmançının və təşkilatın hüquqlarını, öhdəliklərini, vəzifələrini, digər tələb və şərtlərini konkret qaydada özündə əks etdirir.

2. İdman təşkilatı idmançının yarışlara hazırlığını, iştirakını, aylıq əmək haqqı və mükafatlarının ödənilməsini və qanunvericiliyə zidd olmayan digər öhdəliklərin yerinə yetirilməsini bağlanmış müqaviləyə uyğun olaraq təmin edir.

3. Milli yığma komandaların üzvü olan idmançılarla bağlanan müqavilələr müvafiq icra hakimiyyəti orqanı ilə razılaşdırılaraq, müvafiq idman növü üzrə respublika federasiyasında qeydiyyata alınır və nəzarətdə saxlanılır.

Maddə 46. idmançıların bir idman təşkilatından digərinə keçidi

1. İdmançı müqavilədə göstərilən müddət başa çatdıqda bir idman təşkilatından digər (eyni zamanda xarici) idman təşkilatına keçmək hüququna malikdir.

2. İdmançı müqavilə müddəti başa çatmadığı halda digər idman təşkilatına keçirsə, bu zaman idmançının keçidi məsələsi hər iki təşkilat arasında qarşılıqlı razılıq nəticəsində baş tuta bilər.

3. İdmançıların bir idman təşkilatından digərinə keçid qayda və müddətləri idman növləri üzrə respublika federasiyalarının təklif və rəyləri nəzərə alınmaqla, bədən tərbiyəsi və idman sahəsində müvafiq dövlət icra hakimiyyəti orqanı tərəfindən təsdiq edilir. Bu qaydalara əsasən, idmançıların bir təşkilatdan digərinə keçidini müvafiq idman növləri üzrə respublika federasiyaları həyata keçirirlər.

4. Milli yığma komandaların tərkibinə daxil edilmiş idmançıların bir bədən tərbiyəsi və idman təşkilatından (klub, cəmiyyət, sağlamlıq mərkəzi və s.) digərinə, habelə xarici idman klublarına keçməsi, bədən tərbiyəsi və idman sahəsi üzrə müvafiq icra hakimiyyəti orqanı ilə razılaşdırılmaqla, idmançı ilə həmin təşkilatlar arasında bağlanan müqavilə əsasında həyata keçirilir.

Maddə 47. Dövlət bədən tərbiyəsi və idman kompleksi

1. Dövlət bədən tərbiyəsi və idman kompleksi fiziki tərbiyə sisteminin proqram və normativ əsasıdır.

2. Dövlət bədən tərbiyəsi və idman kompleksi özündə normativ və idman hissələrini birləşdirir:

1) normativ hissə - yerinə yetirilmiş normativlər əsasında insanın fiziki hazırlıq səviyyəsinin ümumi qiymətləndirilməsini nəzərdə tutur;

2) idman hissəsi - əhalinin müxtəlif yaş qruplarının bu kompleksə aid çoxnövçülük üzrə yarışlarda iştirakını nəzərdə tutur. İdman hissəsi könüllülük əsasında yerinə yetirilir.

3. Dövlət bədən tərbiyəsi və idman kompleksinin müəyyən etdiyi sınaq növ, norma və tələbləri müvafiq icra hakimiyyəti orqanı tərəfindən müəyyən olunur. Təhsil müəssisələrində şagird və tələbələr üçün  dövlət bədən tərbiyəsi və idman kompleksinin müəyyən etdiyi, norma və tələbləri (bədən tərbiyəsi) təsdiq olunmuş təhsil standartlarına uyğun olaraq, təhsil sahəsində müvafiq icra hakimiyyəti orqanı ilə birlikdə təsdiq edilir.

VIII FƏSİL. BƏDƏN TƏRBİYƏSİ VƏ İDMANIN TƏŞVİQİ VƏ TƏBLİĞİ
Maddə 48. Bədən tərbiyəsi və idmanın təbliğatında müvafiq icra hakimiyyəti orqanının, yerli (şəhər və rayon) icra hakimiyyəti orqanlarının, yerli özünüidarəetmə orqanlarının, bədən tərbiyəsi və idman təşkilatlarının və kütləvi informasiya vasitələrinin iştirakı

1. Bədən tərbiyəsi və idman, səhiyyə, təhsil və digər sahələr üzrə müvafiq icra hakimiyyəti orqanları, bədən tərbiyəsi və idman təşkilatları, kütləvi informasiya vasitələri əhalinin müxtəlif qruplarının yaş, peşə və sosial xüsusiyyətlərini nəzərə almaqla bədən tərbiyəsi və idmanın təbliğatının formalarını müəyyən edir, bədən tərbiyəsi və idmanın sosial əhəmiyyətinin, əhalinin sağlamlığının möhkəmləndirilməsi və fiziki inkişafında, sağlam həyat tərzinin formalaşdırılmasında və neqativ hallarla mübarizədəki rolunun açıqlanmasını təmin edirlər.

2. Kütləvi informasiya vasitələri, o cümlədən televiziya və radio şirkətləri, qəzetlər, jurnallar və digər dövri nəşrlər, onların təsisçiləri və həmtəsisçiləri vətəndaşlarda bədən tərbiyəsi ilə məşğul olma tələbatını formalaşdıran, onlarda gigiyena, tibb, qida rejimi, əməyin və istirahətin təşkili sahələrində biliklərə marağı artıran mütəmadi proqramlar, xüsusi rubrikalar hazırlanmasını, təhsil-maarif xarakterli materialların yayımı və çapını həyata keçirir, qeyd olunan problemlərə dövlət və ictimaiyyətin diqqətini cəlb edirlər.

3. İdman yarışlarının və digər idman tədbirlərinin televiziya və radio kanalları ilə yayımı, video və foto çəkilişi, onların görüntülərinin yazılması və səs yazılması idman yarışlarının və ya digər idman tədbirlərinin təşkili hüquqlarına sahib şəxslərlə müqavilə əsasında həyata keçirilir. Bu müqavilələrdə həmçinin idman yarışlarının və digər idman tədbirlərinin yayımı zamanı malların, məhsulların və xidmətlərin reklamlarının yerləşdirilməsi şərtləri müəyyən oluna bilər. İdman yarışlarının və digər idman tədbirlərinin yayımı zamanı malların, məhsulların və xidmətlərin reklamına yalnız idman yarışlarının və ya digər idman tədbirlərinin təşkilatçılarının icazəsi ilə yol verilir.

4. Müvafiq icra hakimiyyəti orqanı, müvafiq yerli (şəhər və rayon) icra hakimiyyəti orqanları bədən tərbiyəsi və idmanın, sağlam həyat tərzinin təbliğinin, bədən tərbiyəsi və idman yönümlü televiziya və radio verilişlərinin, çap məhsullarının maliyyələşdirilməsinə dəstək olurlar.

5. Mülkiyyət formasından asılı olmayaraq, ölkə ərazisindəki bütün idman obyekt, qurğu və müəssisələrində, eləcə də bədən tərbiyəsi birlikləri və yarışlarının keçirildiyi digər yerlərdə spirtli içkilərin və tütün məmulatlarının reklamı qadağandır. 

IX FƏSİL. BƏDƏN TƏRBİYƏSİ VƏ İDMANIN KADR, ELMİ VƏ TİBBİ TƏMİNATI

Maddə 49. Bədən tərbiyəsi və idman sahəsində mütəxəssislərin hazırlanması

1. Bədən tərbiyəsi və idman sahəsində mütəxəssislərin hazırlanması təhsil haqqında respublika qanunvericiliyinə uyğun həyata keçirilir.

2. Dövlət bədən tərbiyəsi və idman sahəsində orta ixtisas və ali təhsil müəssisələrində maddi-texniki bazanın möhkəmləndirilməsinə dəstək olur. Maddi-texniki bazanın möhkəmləndirilməsi bədən tərbiyəsi-idman, idman və texniki-idman qurğuları kompleksinin, avadanlığının bədən tərbiyəsi və idman sahəsində müxtəlif profilli mütəxəssislərin hazırlanmasını, ixtisaslaşmış idman qurğularının olmasını, təhsil müəssisələrində təhsil alanların müəyyən edilmiş normativlərə uyğun olaraq pulsuz idman geyimi, avadanlığı və ləvazimatları ilə təchizatını nəzərdə tutur.

3. İcra hakimiyyəti orqanları və yerli özünüidarəetmə orqanları tərəfindən təsis olunmuş bədən tərbiyəsi və idman sahəsi üzrə orta ixtisas və ali təhsil müəssisələrinin maddi-texniki bazasının yaradılması, möhkəmləndirilməsi və inkişafının maliyyələşdirilməsi bütün səviyyəli büdcələrin vəsaitləri və qanunla qadağan olunmayan digər vəsaitlər hesabına həyata keçirilir.

Maddə 50. Bədən tərbiyəsi və idman işçilərinin, həmçinin bədən tərbiyəsi və idman sahəsində dövlət və elmi müəssisələrin işçilərinin ixtisasının artırılması

1. Müvafiq icra hakimiyyəti və yerli özünüidarəetmə orqanları, bədən tərbiyəsi və idman təşkilatlarının işçilərinin bədən tərbiyəsi və idman sahəsində ixtisasının artırılmasına şərait yaradır, bunun üçün zəruri vəsaitləri ayırırlar.

2. Müvafiq icra hakimiyyəti və yerli özünüidarəetmə orqanlarının, bədən tərbiyəsi və idman təşkilatlarının işçilərinin ixtisaslarının artırılması fiziki və (və ya) hüquqi şəxslərin vəsaitləri hesabına onların ali peşə və ya əlavə təhsil müəssisələri ilə bağladıqları müqavilələr əsasında həyata keçirilə bilər.

Maddə 51. Bədən tərbiyəsi və idman sahəsində peşəkar pedaqoji fəaliyyət və müalicə bədən tərbiyəsi sahəsində peşəkar fəaliyyət

1. Bədən tərbiyəsi və idman sahəsində peşəkar pedaqoji fəaliyyətə yalnız bədən tərbiyəsi və idman sahəsində müvafiq təhsil müəssisələri tərəfindən verilmiş orta və ya ali ixtisas təhsili haqqında müvafiq icra hakimiyyəti orqanı tərəfindən təsdiq edilmiş dövlət nümunəli sənədlərə (diplomlara) malik şəxslər buraxılırlar.

2. Müalicə bədən tərbiyəsi sahəsində peşəkar fəaliyyətə yalnız bu sahə üzrə müvafiq hazırlıq istiqamətləri və ixtisasları üzrə təhsil müəssisələri tərəfindən verilmiş, orta və ya ali ixtisas təhsili haqqında müvafiq icra hakimiyyəti orqanı tərəfindən təsdiq edilmiş dövlət nümunəli sənədlərə (diplomlara)  malik şəxslər buraxılırlar.

3. Müvafiq icra hakimiyyəti orqanı, yerli (şəhər və rayon) icra hakimiyyəti və yerli özünüidarəetmə orqanları təhsil sahəsində səlahiyyətli dövlət icra hakimiyyəti orqanları ilə birlikdə, ölkədə bədən tərbiyəsi və idman mütəxəssislərinə olan tələbatı müəyyən edirlər.

4. Müvafiq idman növü üzrə idman ustası normativini yerinə yetirmiş və xüsusi məşqçilik kursu keçmiş şəxslər bədən tərbiyəsi və idman yönümlü təşkilatlarda, idman hazırlığı məktəblərində məşqçi-müəllim ixtisası üzrə pedaqoji fəaliyyət göstərə bilərlər.

Maddə 52. Bədən tərbiyəsi və idman sahəsində könüllülük əsasında iş aparan təşkilatçılar (volontyorlar)

1. Bədən tərbiyəsi və idmanda ictimai kadrlar – könüllülük əsasında iş aparan məşqçilər, idman növləri, istehsalat gimnastikası üzrə təlimatçılar, idman hakimləri, əhali ilə bədən tərbiyəsi və idman işinin təşkilatçıları (idman volontyorları) bədən tərbiyəsi və idman təşkilatlarında xüsusi hazırlıq kursu və attestasiyadan keçməlidirlər.

2. Bu maddənin 1-ci hissəsində qeyd edilən müvafiq hazırlıq və attestasiyadan keçməmiş şəxslər idman məşqlərinin keçirilməsinə, idman yarışlarında hakimliyə və hər hansı digər müstəqil idman fəaliyyətinə buraxılmırlar.

Maddə 53. Bədən tərbiyəsi və idmanın elmi-metodiki və elmi-texniki təminatı

1. Bədən tərbiyəsi və idman sahəsində fundamental, axtarış, təcrübə, layihə-sınaq, texnoloji, tətbiqi və digər elmi-tədqiqat işlərinin aparılması müəyyən edilmiş qaydada yaradılmış və öz fəaliyyətlərini dövlət və digər sifarişlər əsasında həyata keçirən bədən tərbiyəsi və idman üzrə elmi mərkəzlər, elmi-tədqiqat institutları, laboratoriyalar, təhsil müəssisələri tərəfindən elmi fəaliyyəti tənzimləyən respublika qanunvericiliyinə uyğun həyata keçirilir.

Belə mərkəzlərin, institutların, təhsil müəssisələrinin maliyyələşdirilməsi büdcə vəsaitləri, dövlət və elmi qurumların sahibkarlıq fəaliyyətinin digər sifarişlərin icrasından əldə olunan gəlirləri və qanunla qadağan olunmayan başqa mənbələr hesabına təmin edilir .

2. Bədən tərbiyəsi və idman sahəsi üzrə müvafiq icra hakimiyyəti orqanı öz səlahiyyətləri çərçivəsində:

1) bədən tərbiyəsi və idman sahəsində elmi-texniki siyasəti formalaşdırır və həyata keçirir, elmi-tədqiqat, təcrübə və layihə-sınaq işlərində prioritet elmi istiqamət və problemləri müəyyən edir;

2) ayrılan büdcə vəsaitləri həcmində dövlət sifarişini müəyyən edir, bədən tərbiyəsi və idman sahəsində elmi-tədqiqat, təcrübə və layihə-sınaq işlərinin aparılması üzrə müsabiqələr keçirir;

3) tabeçiliyində olan elmi təşkilatların və təhsil müəssisələrinin elmi-tədqiqat fəaliyyətlərini əlaqələndirir;

4) bədən tərbiyəsi və idmanın elmi-metodiki təminatını təşkil edir.

Maddə 54. Bədən tərbiyəsi və idmanın tibbi təminatı

1. Bədən tərbiyəsi və idmanla məşğul olan şəxslərin tibbi təminatı aşağıdakıları nəzərdə tutur:

1) bu şəxslərin sağlamlığına mütəmadi nəzarət;

2) bu şəxslərin fiziki yükünün onların sağlamlıq vəziyyətinə uyğunluğunun qiymətləndirilməsi;

3) bu şəxslərin profilaktikası, aldıqları zədə və xəstəliklərin müalicəsi, onların tibbi reabilitasiyası;

4) onların sağlamlığının bədən tərbiyəsi və idmanla məşğul olma zamanı istifadə etdikləri metod və vasitələrlə bərpası.

2. Bədən tərbiyəsi və idman tədbirlərinin təşkilatçıları normativ sənədlərlə müəyyən edilmiş müddətlərdə tibbi müayinədən keçməmiş yaxud tibbi müayinənin nəticələri ilə bədən tərbiyəsi və idman tədbirlərində iştiraka buraxılmayan şəxslərin belə tədbirlərdə iştirakına yol verməməlidirlər.

3. Bədən tərbiyəsi və idman tədbirlərinin təşkilatçıları tədbirlərin bütün iştirakçıları üçün tibbi xidmət və yardım təşkil etməli, onları bu xidmət və yardımla təmin etməlidirlər.

4. Bədən tərbiyəsi və idmanla məşğul olan şəxslər məcburi ilkin, dövri və kontrol tibbi müayinələrdən, eləcə də yarışlardan əvvəl tibbi müayinələrdən keçməlidirlər.

Yalnız məcburi tibbi müayinələrdən keçmiş idmançılar yarışlarda iştirak etmək hüququ əldə edirlər.

5. Müvafiq icra hakimiyyəti orqanı, yerli icra və özünüidarəetmə orqanları tibbi yardım təmin edilməmiş idman yarışlarının və digər idman tədbirlərinin dayandırılması, həmçinin məcburi tibbi müayinədən keçməmiş şəxsləri təlim-məşq proseslərinə və bədən tərbiyəsi - idman  tədbirlərinə buraxmamaq və kənarlaşdırmaq hüququna malikdirlər.

X FƏSİL. BƏDƏN TƏRBİYƏSİ VƏ İDMANIN MALİYYƏ VƏ MADDİ-TEXNİKİ TƏMİNATI
Maddə 55. İdman qurğuları (idman obyektləri)

1. İdman qurğuları (idman obyektləri) sosial infrastruktur obyektlərinə aiddir.

2. İdman qurğuları (idman obyektləri) dövlət mülkiyyətində, bələdiyyə mülkiyyətində, ictimai mülkiyyətdə, hüquqi şəxslərin mülkiyyətində, o cümlədən bədən tərbiyəsi və idman təşkilatlarının mülkiyyətində və ya fiziki şəxslərin mülkiyyətində ola bilərlər.

3. Ərazilərin idman qurğuları ilə təchiz olunma tələbatları torpaqdan istifadə və tikinti qaydaları əsasında müəyyən olunur.

4. İdman qurğularının yerləşdirilməsi regional planlaşdırma və şəhər tikinti qaydalarına uyğun şəkildə həyata keçirilir.

5. İdman qurğularının layihələşdirilməsi və tikintisi idman obyektlərinə əlillərin maneəsiz girişinin təmin edilməsi haqqında tələblərə riayət etməklə həyata keçirilir.

6. Yaşayış sahələrinin tikinti planlarında digər infrastruktur obyektləri ilə yanaşı, bədən tərbiyəsi, sağlamlıq və idman obyektlərinin tikintisi də nəzərdə tutulmalıdır. Yaşayış sahələrinin qəbulu üzrə komissiyaların tərkibinə müvafiq şəhər və rayon icra hakimiyyəti orqanının bədən tərbiyəsi və idman üzrə nümayəndələri də daxil edilməlidir.

7. Yerli (şəhər və rayon) icra hakimiyyəti orqanları ərazilərində bədən tərbiyəsi, sağlamlıq və idman obyektlərinin planlaşdırılmasına, layihələşdirilməsinə, inşasına və istismara verilməsinə müəyyən edilmiş qaydalar və müvafiq normalar əsasında nəzarət edirlər.

8. Yaşayış yerlərinin bədən tərbiyəsi, sağlamlıq və idman obyektləri ilə təmin olunma normativləri, əhalinin sıxlığından və yerli iqlim şəraitindən asılı olaraq, müvafiq icra hakimiyyəti orqanları tərəfindən müəyyən edilir. 

9. Bütün növ tədris və məktəbəqədər tərbiyə müəssisələrin tikintisi və ya yenidən qurulması planlarına bədən tərbiyəsi, sağlamlıq və idman obyektlərinin tikintisinin salınması məcburidir.

10. Mülkiyyətində və ya sahibliyində idman qurğuları olan hüquqi və fiziki şəxslər bədən tərbiyəsi-sağlamlıq və idman tədbirlərinin keçirilməsi yerlərini texniki reqlamentlərə, milli standartlara, dövlət nəzarəti orqanları tərəfindən müəyyən edilmiş norma, qayda və tələblərə, sanitar qaydalara uyğun texniki avadanlıqla təchiz edir, bu idman obyektlərində bədən tərbiyəsi və idmanla məşğul olan şəxslərin həyat və sağlamlığına vurulan zərərə görə qanunvericiliklə müəyyən edilmiş qaydada məsuliyyət daşıyırlar.

11. Dövlət mülkiyyətində olan idman qurğuları özəlləşdirilə bilməz.

12. İdman qurğularından yalnız bədən tərbiyəsi tədbirlərinin, idman yarışlarının, mədəni tədbirlərin keçirilməsi və bu tədbirlərə xidmət göstərilməsi üçün istifadə oluna bilər.

13. Hər hansı bir ərazidə yeni, müasir səviyyəli idman qurğuları inşa edilməyənədək həmin ərazidə mövcud olan və fəaliyyət göstərən idman qurğularının ləğvi qadağandır.

14. Müxtəlif idman növləri üzrə milli yığma komandaların hazırlığı aparılan və əlillərin də istifadə etdikləri idman qurğularının istismar və saxlanılmasına güzəştli şərtlər tətbiq olunur. Belə idman qurğularının siyahısı müvafiq icra hakimiyyəti orqanı tərəfindən müəyyən olunur.

15. Yerli (şəhər və rayon) icra hakimiyyəti orqanları, yerli özünüidarəetmə  və bələdiyyə orqanları onların mülkiyyətində olan idman qurğularında keçirilən idman yarışlarına giriş, idman qurğularının icarəsi qiymətlərini, vətəndaşların belə qurğulardan istifadə etmələri üçün üzvlük (abunə) kartlarının satışını tənzimləyə, bu idman qurğularında əlillər, yetimlər, məktəbəqədər yaşda olan uşaqlar, aztəminatlı və çoxuşaqlı ailələrdən olan uşaqlar üçün pulsuz, məktəblilər, tələbələr, təqaüdçülər, əlillər üçün güzəştli məşqlərin keçirilməsinə icazə verə bilərlər. Zərurət yarandıqda, yerli (şəhər və rayon) büdcələrin və qanunla qadağan olunmayan digər mənbələrin vəsaitləri hesabına müvafiq idman qurğuları üçün bununla bağlı xərclərin kompensasiyasını nəzərdə tuta bilərlər.

Maddə 56. Bədən tərbiyəsi, sağlamlıq və idman obyektləri üçün istifadə olunan torpaqların statusu

1. Bədən tərbiyəsi, sağlamlıq və idman obyektləri üçün torpaq sahələrinin ayrılması və onlardan istifadə qaydaları Azərbaycan Respublikasının qanunvericiliyi ilə müəyyən olunur.

2. Kütləvi bədən tərbiyəsi və idman tədbirlərinin keçirilməsini təmin edən bədən tərbiyəsi və idman təşkilatlarının, habelə bədən tərbiyəsi və idman mütəxəssisləri hazırlayan ali və orta ixtisas təhsil müəssisələrinin stasionar idman qurğuları yerləşən torpaq sahələri onların daimi istifadəsindədir.

3. Torpaq mülkiyyətçisinin razılığı olmadan bədən tərbiyəsi, sağlamlıq və idman obyektləri üçün nəzərdə tutulmuş torpaq sahələrində başqa layihə-tikinti və qazma işləri aparılması, habelə həmin torpaq sahələrindən digər məqsədlər üçün istifadə edilməsi qadağandır.

Maddə 57. Bədən tərbiyəsi və idmanın maliyyələşdirilməsi

1. Dövlətin xərc öhdəliklərinə aşağıdakılar aiddir:

1) milli yığma komandaların əsas və ehtiyat heyətlərinin maddi-texniki təminatı, o cümlədən idman avadanlığı ilə, maliyyə, elmi-metodiki, tibbi-bioloji, tibbi və antidopinq təminatı, həmçinin onların beynəlxalq idman yarışlarına, Olimpiya oyunlarına hazırlığı və iştirakının təmini;

2) əlil idmançılardan ibarət milli yığma komandaların təminatı, o cümlədən onların respublika və beynəlxalq idman yarışlarına, Paralimpiya oyunlarına, Ümumdünya xüsusi olimpiya oyunlarına hazırlığı və iştirakının təmini;

3) respublika rəsmi bədən tərbiyəsi, sağlamlıq tədbirlərinin və idman yarışlarının təşkili və həyata keçirilməsi;

4) beynəlxalq idman tədbirlərində iştirak;

5) milli yığma komandaların üzvləri tərəfindən dopinq vasitələrindən və (və ya) metodlarından istifadəyə qarşı yönəlmiş tədbirlərin həyata keçirilməsi;

6) idman hazırlığı mərkəzlərinin, bədən tərbiyəsi və idman sahəsində elmi müəssisə və təşkilatların fəaliyyətinin təminatı;

7) bədən tərbiyəsi və idman sahəsində, o cümlədən idman məmulatlarının işlənib hazırlanması sahəsində dövlət əhəmiyyətli elmi tədqiqatlar aparılmasının təminatı;

8) bədən tərbiyəsi, idman və sağlam həyat tərzi təbliğatının həyata keçirilməsi;

9) çağırışa qədər və çağırış yaşında olan vətəndaşların hərbi-tətbiqi və xidməti-tətbiqi idman növləri üzrə hazırlığının təminatı;

10) ölkədə bədən tərbiyəsi və idmanın inkişafı üzrə Milli Strategiya və dövlət proqramlarının icrası, o cümlədən idman obyektlərinin tikintisi və yenidən qurulması;

11) digər tədbir və proqramların həyata keçirilməsi.

2. Yerli (şəhər və rayon) icra hakimiyyəti orqanlarının xərc öhdəliklərinə aşağıdakılar aiddir:

1) bədən tərbiyəsi və idman sahəsində yerli proqram və layihələrin, bələdiyyələrarası proqram və layihələrin təşkili və həyata keçirilməsi;

2) yerli rəsmi bədən tərbiyəsi və idman tədbirlərinin və bələdiyyələrarası rəsmi bədən tərbiyəsi və idman tədbirlərinin təşkili və həyata keçirilməsi;

3) regional idman hazırlığı mərkəzlərinin fəaliyyətinin təminatı;

4) regionların yığma komandalarının maddi-texniki təminatı, o cümlədən idman avadanlığı ilə, maliyyə, elmi-metodiki, tibbi-bioloji, tibbi və antidopinq təminatı, həmçinin onların respublika və beynəlxalq idman yarışlarına hazırlığı və iştirakının təmin edilməsi;

5) sağlamlıq imkanları məhdud olan şəxslərin və əlillərin bədən tərbiyəsi və idmanla məşğulluğunun təminatı;
3. Yerli icra hakimiyyəti orqanları bu Qanunun müddəalarına uyğun şəkildə onlara bədən tərbiyəsi və idman sahəsində verilmiş səlahiyyətlərin həyata keçirilməsi ilə əlaqədar digər tədbirləri təmin edə bilərlər.

4. Bələdiyyələrin xərc öhdəliklərinə aşağıdakılar aiddir:

1) bələdiyyə ərazisində bədən tərbiyəsi və kütləvi idmanın inkişafı üçün şərait yaradılması;

2) bələdiyyə bədən tərbiyəsi və idman tədbirlərinin keçirilməsinin təşkili;

3) bələdiyyələrin yığma komandalarının təminatı, o cümlədən onların regional (şəhər və rayon) idman yarışlarına hazırlıq və iştirakının təmini;

4) bədən tərbiyəsi və kütləvi idmanın inkişafı üzrə digər tədbirlərin həyata keçirilməsi.

5. Bədən tərbiyəsi və idmanın maliyyələşdirilməsi həmçinin ölkə qanunvericiliyi ilə qadağan olunmayan digər mənbələr hesabına həyata keçirilə bilər.

Maddə 58. Bədən tərbiyəsi və idman sahəsində investisiya siyasəti
1. Dövlət investisiya proqramları və qanunvericiliyə müvafiq şəkildə bədən tərbiyəsi və idman təşkilatlarının maddi-texniki bazasının möhkəmləndirilməsi və inkişafına kapital qoyuluşları üçün büdcə vəsaitlərinin məqsədli ayrılmasını təmin edir.

2. Bədən tərbiyəsi və idman sahəsinə büdcədənkənar investisiyaların cəlb edilməsi məqsədilə dövlət, ölkədə bədən tərbiyəsi və idmanın inkişafına investisiya yönəldən təşkilati-hüquqi formasından asılı olmayaraq, müəssisə, idarə və təşkilatlar, həmçinin də fiziki şəxslər üçün preferensiya və güzəştlər nəzərdə tutur.

Maddə 59. Bədən tərbiyəsi və idman sahəsində vergi tətbiqi

Bədən tərbiyəsi və idman təşkilatları vergi və rüsumlar haqqında respublika qanunvericiliyinə uyğun şəkildə vergilərdən, bütün səviyyəli büdcələrə rüsumlardan və yığımlardan (o cümlədən əmək və təbii ehtiyatlardan, su obyektlərindən istifadəyə görə) azad edilə bilərlər.

XI FƏSİL. BƏDƏN TƏRBİYƏSİ VƏ İDMAN SAHƏSİNDƏ DÖVLƏTİN SOSİAL TƏMİNATLARI

Maddə 60. Bədən tərbiyəsi və idman sahəsində sponsorluq fəaliyyəti

1. Azərbaycan Respublikasında bədən tərbiyəsi və idmanın inkişafına, yüksək səviyyəli idmançıların və komandaların hazırlanmasına hüquqi və fiziki şəxslərin sponsorluq etməsinə icazə verilir.

2. Bədən tərbiyəsi və idmanın inkişafına sponsorluq edilməsi qayda və prinsipləri Azərbaycan Respublikasının müvafiq qanunvericiliyi ilə müəyyən edilir.

3. Bədən tərbiyəsi və idman təşkilatlarına, idman klublarına, uşaq-gənclər idman məktəblərinə, ayrı-ayrı komandalara və idmançılara maliyyə yardımı göstərən – sponsorluq edən hüquqi və fiziki şəxslər bu sahəyə yönəltdikləri maliyyə vəsaitinin həcmi məbləğində dövlət vergi ödənişindən azaddırlar.

Maddə 61. Bədən tərbiyəsi və idman sahəsində dövlət sosial təminatları
1. Dövlət idmanda yüksək qabiliyyət nümayiş etdirmiş vətəndaşlara aşağıdakı vasitələrlə dəstək olur:

1) onlara Olimpiya, Paralimpiya və Xüsusi olimpiya oyunları da daxil olmaqla, beynəlxalq idman yarışlarında milli yığma komandanın tərkibində çıxış etmək imkanı yaradır;

2) Olimpiya, Paralimpiya və Xüsusi olimpiya idman növləri üzrə milli yığma komandaların üzvləri üçün xüsusi dövlət təqaüdləri müəyyən edir;

3) milli yığma komandaların üzvlərinə aylıq pul müavinəti ödəyir;

4) Olimpiya, Paralimpiya və Xüsusi olimpiya oyunlarının, dünya və Avropa çempionatlarının və onlara bərabər tutulan digər beynəlxalq yarışlarda iştirakın nəticələrinə görə pul mükafatları verir;

5) beynəlxalq yarışlara hazırlıq və onlarda iştirakla bağlı digər ödənişlər.

Belə təqaüdlərin, aylıq pul müavinətlərinin və digər ödənişlərin ödənilməsi meyar və qaydaları respublika hökuməti tərəfindən müəyyən olunur.

2. Yerli (şəhər və rayon) icra hakimiyyəti orqanları və yerli özünüidarəetmə orqanları öz vəsaitləri hesabına görkəmli idmançıların və onların məşqçilərinin yaşayış - məişət şəraitlərini yaxşılaşdıra bilərlər.

3. Dövlət çoxuşaqlı və aztəminatlı ailələrdən olan uşaqlara, yetim uşaqlara, məktəbəqədər yaşlı uşaqlara və əlillərə bədən tərbiyəsi, idman xidmətlərini pulsuz təqdim edir, onların reabilitasiyası müddətində, idman-sağlamlıq və idman müəssisələrində idman hazırlığı üzrə bütün xərclərini ödəyir.

4. Təhsil alan şəxslərə, təqaüdçülərə və güzəştli vətəndaşlara dövlət tərəfindən bədən tərbiyəsi, idman xidmətləri güzəştli şərtlərlə təqdim olunur.

5. Güzəştlərin siyahısı, həmçinin onların həcmi yerli (şəhər və rayon) icra hakimiyyəti orqanları və yerli özünüidarəetmə orqanları tərəfindən müəyyən olunur.

Maddə 62. Yüksək dərəcəli idmançıların, bədən tərbiyəsi və idman işçilərinin əməyinin qiymətləndirilməsi

1. Bədən tərbiyəsi və idman sahəsində göstərdikləri böyük xidmətlərə və əldə etdikləri yüksək nailiyyətlərə görə Azərbaycan Respublikasının vətəndaşları müvafiq qaydada dövlət mükafatları və fəxri adlarla təltif olunurlar.   

Maddə 63. İdmançıların, məşqçilərin, idman hakimlərinin və bədən tərbiyəsi - idman yönümlü təşklatların işçilərinin sosial müdafiəsi

1. Müvafiq dövlət və yerli icra hakimiyyəti orqanları, milli olimpiya, milli paralimpiya, xüsusi olimpiya komitələri və respublika bədən tərbiyəsi, idman birlikləri və yerli özünüidarəetmə orqanları özlərinin büdcələri və büdcədənkənar vəsaitləri hesabına, həmçinin qanunla qadağan olunmayan digər mənbələrdən görkəmli idmançılara və onların məşqçilərinə, olimpiya oyunlarının, dünya və Avropa çempionatlarının qalibləri və mükafatçılarına, eləcə də yüksək idman adlarına malik idmançılara və mütəxəssislərə aylıq pul müavinətləri təyin edə bilərlər.

2. Milli olimpiya, milli paralimpiya və xüsusi olimpiya komitələri, respublika bədən tərbiyəsi və idman birlikləri, bədən tərbiyəsi və idman sahəsində yerli (şəhər və rayon) icra hakimiyyəti orqanları milli yığma komandaların tərkibinə daxil olan idmançılara və onların məşqçilərinə müvafiq büdcələr və büdcədənkənar vəsaitlər hesabına, həmçinin mülkiyyət formasından asılı olmayaraq digər təşkilatların vəsaitləri hesabına və qanunla qadağan olunmayan başqa mənbələrdən aylıq pul müavinətləri ödəyə bilərlər.

3. Pensiya haqqında respublika qanunvericiliyinə uyğun olaraq aşağıdakı şəxslərə pensiya təminatında güzəştlər tətbiq oluna bilər:

1) müxtəlif idman növləri üzrə milli yığma komandaların, eləcə də keçmiş SSRİ yığma komandalarının tərkibində olimpiya oyunlarının qalibi və mükafatçıları olmuş, həmçinin paralimpiya və xüsusi olimpiya oyunlarının çempionu adını qazanmış idmançılara və onların məşqçilərinə;

2) müxtəlif idman növləri üzrə milli yığma komandaların, eləcə də keçmiş SSRİ yığma komandalarının tərkibində Paralimpiya və Xüsusi olimpiya oyunlarında dəfələrlə ikinci və üçüncü yeri tutmuş, dünya və Avropa çempionatlarında ən azı iki dəfə birinci, ikinci və üçüncü yerləri tutmuş, ən azı iyirmi il əmək stajına malik idmançılara və onların məşqçilərinə;

4. Olimpiya çempionu adı qazanmış, Olimpiya oyunlarında ikinci və üçüncü yerləri, dünya və Avropa çempionatlarında birinci, ikinci və üçüncü yerləri tutmuş idmançılar üçün, həmçinin yerli (şəhər və rayon) icra hakimiyyəti və bələdiyyələrin büdcələri, həmçinin qanunla qadağan olunmayan digər mənbələr hesabına yaşayış yeri üzrə mənzillə, tibbi və sanatoriya-kurort müalicəsi, idman çıxışlarını bitirmiş və ali təhsili olmayan idmançılar üçün – respublika hökuməti tərəfindən nəzərdə tutulmuş həddə yüksək aylıq təqaüdləri ödənilməklə, ali təhsil müəssisələrində pulsuz təhsil alma hüququ nəzərdə tutula bilər.

5. Müxtəlif idman növləri üzrə milli yığma komandaların və ya SSRİ yığma komandalarının tərkibində çıxış etmiş, ən azı iyirmi illik əmək stajı və dövlət qarşısında böyük xidmətləri olan, dəfələrlə olimpiya, paralimpiya və xüsusi olimpiya oyunları, eləcə də dünya və Avropa çempionatlarının qalibi adını qazanmış, fəxri idman adlarına layiq görülmüş görkəmli idmançılar, eləcə də dövlət mükafatlarına, bədən tərbiyəsi və idman sahəsində fəxri adlara layiq görülmüş olimpiya, paralimpiya və xüsusi olimpiya hərəkatlarının, yüksək nəticəli idmanın inkişafında və dövlət qarşısında digər xüsusi xidmətlər göstərmiş bədən tərbiyəsi və idman təşkilatlarının işçiləri, bədən tərbiyəsi və idman sahəsində könüllülük əsasında iş aparan təşkilatçılar üçün qanunvericiliklə müəyyən edilmiş qaydada müvafiq dövlət icra hakimiyyəti orqanının təqdimatı əsasında büdcə vəsaitləri hesabına əlavə ömürlük və ya aylıq maddi təminat nəzərdə tutula bilər. Həmin şəxslərə bu maddənin 3-cü bəndi ilə nəzərdə tutulmuş güzəştlər də şamil olunur.

6. Bədən tərbiyəsi və idman sahəsində ən azı iyirmi il iş stajına malik, əhalinin müxtəlif qrupları ilə bədən tərbiyəsi, sağlamlıq və idman işinin təşkilinin yüksək səviyyəsini və müxtəlif idman növləri üzrə milli yığma komandaların, eləcə də keçmiş SSRİ yığma komandaları idmançılarının Olimpiya oyunlarında, digər beynəlxalq idman yarışlarında uğurlu çıxışını təmin etmiş, medal və ordenlərlə mükafatlandırılmış və ya fəxri idman adlarına layiq görülmüş bədən tərbiyəsi və idman təşkilatlarının işçiləri üçün qanunvericiliklə müəyyən edilmiş qaydada büdcə və büdcədənkənar mənbələrin, həmçinin qanunla qadağan olunmayan digər mənbələrin vəsaitləri hesabına ömürlük və ya aylıq maddi təminat, güzəştli tibbi və sanatoriya-kurort xidməti, ictimai nəqliyyatdan pulsuz istifadə etmə və mənzillə təmin edilmə nəzərdə tutula bilər.

Maddə 64. İdmançıların həyatının icbari sığortası
1. İdmançılar, məşqçilər və idman hakimləri ilə bədən tərbiyəsi və idman təşkilatları arasında idman fəaliyyəti haqqında bağlanmış müqavilələrə və başqa növ müqavilələrə əsasən, onlar öz öhdəliklərinin icrası ilə əlaqədar həlak olma, zədə alma və ya sağlamlığın hər hansı başqa cür pozulması hadisəsindən icbari sığortalanmalıdırlar.

2. Bədən tərbiyəsi və idman təşkilatlarınınn mülki hüquqi məsuliyyəti məcburi qaydada sığortalanmalıdır.

3. İcbari sığortanın qaydası və şərtləri “İcbari sığorta haqqında” Qanunla müəyyən olunur.

XII FƏSİL. BEYNƏLXALQ İDMAN FƏALİYYƏTİ

Maddə 65. Dövlətin bədən tərbiyəsi və idman sahəsində beynəlxalq əməkdaşlığı
1. Bədən tərbiyəsi və idman sahəsində beynəlxalq əməkdaşlıq beynəlxalq dövlətlərarası müqavilələrə və respublika qanunvericiliyinə əsasən həyata keçirilir.

2. Respublika bədən tərbiyəsi və idman təşkilatları beynəlxalq əlaqələrində müstəqildirlər. Onlar xarici ölkələrin idman təşkilatları ilə münasibətlərində beynəlxalq idman təşkilatları tərəfindən təsdiq olunmuş reqlament və tələblərə və dövlətin beynəlxalq müqavilələrinə riayət edirlər.

3. Ölkə ərazisində beynəlxalq bədən tərbiyəsi və idman təşkilatları, həmçinin beynəlxalq bədən tərbiyəsi və idman təşkilatlarının filialları və nümayəndəlikləri yaradıla bilər. Respublika bədən tərbiyəsi və idman təşkilatları qanunvericiliklə müəyyən edilmiş qaydada öz fəaliyyətlərinin həyata keçirilməsinə əcnəbiləri və vətəndaşlığı olmayan şəxsləri cəlb edə, həmçinin xarici dövlətlərdən, beynəlxalq təşkilatlardan, xarici təşkilatlardan, əcnəbilərdən və vətəndaşlığı olmayan şəxslərdən aldıqları pul vəsaitləri və başqa növ əmlak üzərində müstəqil sərəncam vermək hüququna malikdirlər.

4. Beynəlxalq bədən tərbiyəsi və idman təşkilatlarının və onların ölkə ərazisində fəaliyyətini həyata keçirən struktur vahidlərinin tərkibinə dövlət və ya bələdiyyə rəhbər vəzifələri tutan, dövlət və ya bələdiyyə qulluğunda vəzifələr tutan şəxslər də daxil ola bilərlər.

5.Beynəlxalq yarışlarda Azərbaycan Respublikasını rəsmi təmsil etmək hüququ müvafiq icra hakimiyyəti orqanına, Milli Olimpiya Komitəsinə, idman növləri üzrə respublika federasiyalarına və müvafiq icra hakimiyyəti orqanı tərəfindən müəyyən edilmiş digər bədən tərbiyəsi və idman təşkilatlarına məxsusdur.

6. Əgər bu Qanunla Azərbaycan Respublikasının bədən tərbiyəsi və idman sahəsində qoşulduğu beynəlxalq müqavilələr arasında hər hansı bir ziddiyyət yaranarsa, o zaman beynəlxalq müqavilələr əsas götürülür.

Maddə 66. Ölkə ərazisində yaşayan əcnəbilərin və vətəndaşlığı olmayan şəxslərin bədən tərbiyəsi və idman sahəsində hüquqları

Ölkə ərazisində yaşayan əcnəbilər və vətəndaşlığı olmayan şəxslər bu qanunla nəzərdə tutulmuş həcmdə bədən tərbiyəsi və idman sahəsində hüquqlardan istifadə edirlər. Bu hüquqlardan istisnanı yalnız beynəlxalq idman yarışlarında milli yığma komandaların heyətlərində çıxış etmək hüququ təşkil edir.

Maddə 67. Bu Qanunun pozulmasına görə məsuliyyət

Bu Qanunun pozulmasına görə fiziki və hüquqi şəxslər Azərbaycan Respublikasının müvafiq qanunvericiliyinə uyğun olaraq məsuliyyət daşıyırlar. 

